
	நடத்தையே அடிப்படை

	அமெரிக்காவுக்கும் ரஷியாவுக்கும் இடையே பனிப்போர் நடைபெற்று வந்தபோது, அமெரிக்க நிருபர் ஒருவர் என்னைச் சந்திக்க வந்தார். என்னிடம், “சங்கத்தின் பரிவு அமெரிக்கா பக்கம் உள்ளதா? அல்லது ரஷியா பக்கம் உள்ளதா?” என்று அவர் கேட்டார்.

	அதற்கு, “தற்கொலைப் பாதையில் அமெரிக்கா வேகமாகப் பயணிக்கிறது. உங்களது உடையையே பாருங்கள். நவீன நாகரிகம் என்ற பெயரில் தொதொள உடை அணிந்துள்ளீர்கள். உங்களது பாக்கெட்டில் சீப்பு வைத்துள்ளீர்கள். இன்றைய சராசரி அமெரிக்கனிடம் வீரியம் குன்றிவிட்டது என்பதையே இது பிரதிபலிக்கிறது.”

	முதலாவது உலகப்போரில் கூட்டணி நாடுகளின் படைக்கு தலைமை தாங்கிச் சென்றவர் பிரெஞ்சு தளபதியான மார்ஷல் போச் ஆவார். அப்போது, பிரான்ஸ் துடிப்போடும் வீரியத்தோடும் விளங்கியது. ஜெர்மானியர்களை உறுதியாக எதிர்த்துப் போராடி பிரெஞ்சுக்காரர்கள் வெற்றி பெற்றனர். ஜெர்மனியின் கணிசமான நிலப்பரப்பையும் பிரெஞ்சுக்காரர்கள் கைப்பற்றிவிட்டனர். ஆனால் இந்த மகத்தான வெற்றிக்குப் பிறகு, அவர்கள் இன்பக் கேளிக்கையில் திளைத்தனர். குடி, கும்மாளம், ஆட்டம், பாட்டம் என ஈடுபட்டனர். இதனால் விரிந்து பரந்த ராணுவத் தளவாடம் இருந்தும், கட்டமைப்பு வசதி இருந்தும், இரண்டாவது உலகப்போரின்போது ஜெர்மனி தாக்கிய பதினைந்து நாட்களுக்குள்ளாகவே பிரான்ஸ் வீழ்ச்சி அடைந்துவிட்டது.

	இப்போருக்குப் பிறகு, மூத்த பிரெஞ்ச் தளபதி மார்ஷல் பெட்டெய்ன், போர்க்களத்தில் பிரான்ஸ் தோற்கடிக்கப்படவில்லை. அது பாரிஸ் நகர நடன அரங்குகளில் தோற்கடிக்கப்பட்டுவிட்டது என்று கூறினார். வீழ்ச்சி அடைவதற்கு முன் அமெரிக்கா விழித்துக்கொள்ளும் என்று நான் நம்புகிறேன். இளைஞர்களின் சக்தி உள்முகமாக வீணடிக்கப்படுவதற்கு முற்றுப்புள்ளி வைக்கும் என்றும் எண்ணுகிறேன் என்று நான் பதில் அளித்தேன்.

	இளைஞர்கள் வெற்றுக் கேளிக்கைகளில் சக்தியை வீணடித்து வீரியம் குன்றிவிட்டால், எந்த நாடும் உயிரோட்டமுடன் இயங்க முடியாது, எவ்வளவு செழிப்பாகவும் வலிமையாகவும் இருந்தாலும், அதன் சரிவைத் தடுக்கமுடியாது.

	

	ஆசை ஒருபோதும் தீராது

	‘ஒரு மனிதனுக்கு தேவைப்படும் நிலம் எவ்வளவு?’ என்ற தலைப்பில் டால்ஸ்டாய், ஒரு அற்புதமான கதையை எழுதியுள்ளார்.

	சூரியோதயத்தில் இருந்து அஸ்தமனம் வரை எவ்வளவு தூரம் ஓடிச் சென்று திரும்ப முடியுமோ, அவ்வளவு நிலத்தையும் தருவதாக ஓர் ஏழை உழவனுக்கு உறுதிமொழி அளிக்கப்பட்டது. அதன்படி அவன் ஓடினான், ஓடினான், ஓடிக்கொண்டேயிருந்தான்.

	பேராசை உந்தித்தள்ளியதால் அவன் தொடர்ந்து வேகமாக ஓடிக்கொண்டிருந்தானே தவிர, ஓட்டத்தைத் தொடங்கிய இடத்துக்கு திரும்ப வேண்டுமே என்பதைப்பற்றி நினைத்துப்பார்க்கவேயில்லை. களைப்பையும் பொருட்படுத்தாமல் அவன் தொடர்ந்து ஓடினான். இறுதியில் உடல்தளர்ந்து அப்படியே நிலத்தில் சாய்ந்துவிட்டான். அவனது மூச்சும் அடங்கிவிட்டது.

	இப்போது அவனுக்கு தேவைப்படும் நிலம் எவ்வளவு? ஏழு அடி நீளமும் இரண்டரையடி அகலமும் கொண்ட நிலமே போதும். ஆசைகளை ஒருபோதும் முழுமையாக திருப்திப்படுத்த முடியாது என்பது அனுபவப் பாடம். உலகியல் ஆசையை திருப்திப்படுத்த முயல்வது, எண்ணெய் வார்த்து எரிதழலை அணைக்க முற்படுவதைப் போன்றதே.

	

	சுயசார்பு

	ஒரு வயலில் ஒரு குருவி கூடுகட்டியிருந்தது. கதிர் முதிர்ச்சி அடைந்துவிட்டது. அறுக்க வேண்டிய நாள் நெருங்கிவிட்டது. ‘கதிரை அறுவடை செய்ய வேண்டும், உறவினர்களுக்கெல்லாம் சொல்லி அனுப்புங்கள்’ என்று தனது மகன்களிடம் நிலத்துக்காரர் கூறினார். இதைக்கேட்ட குருவிக் குஞ்சுகள், மாலையில் கூட்டுக்குத் திரும்பி வந்த தாய்க் குருவியிடம் அப்படியே கூறின. ‘இப்போது கவலைப்பட தேவையில்லை. நாம் தொடர்ந்து இங்கேயே தங்கி இருக்கலாம்’ என்று குஞ்சுகளிடம் தாய்க்குருவி கூறியது.

	சில நாட்கள் கழிந்தன. கதிரை அறுக்க யாரும் வரவில்லை. வயலுக்கு வந்த நிலத்துக்காரர், தனது மகன்களைப் பார்த்து ‘நமது வேலையாட்களைத் திரட்டிக்கொண்டு வாருங்கள், கதிரை அறுத்து களம் சேர்க்கவேண்டும்’ என்று கூறினார்.

	இதைக் கேட்ட குஞ்சுகள் அஞ்சின. கூட்டுக்குத் திரும்பிவந்த தாய்க்குருவியிடம் நிலத்துக்காரர் சொன்னதைக் கூறின. ‘இப்போதும், ஆபத்து நெருங்கிவிடவில்லை. நாம் இங்கேயே தொடர்ந்து தங்கி இருக்கலாம்’ என்று தாய்க் குருவி கூறியது.

	சில நாட்களுக்குப்பின் மறுபடியும் வயலுக்கு வந்த நிலத்துக்காரர், “யாரையும் நம்பிப் பயனில்லை. இனி, யாருடைய உதவியையும் எதிர்பார்க்க வேண்டாம். நாளை, நாமே அறுவடை செய்வோம்” என்று மகன்களிடம் கூறினார். இதைக் கேட்ட குஞ்சுகள், கூட்டுக்குத் திரும்பிய தாய்க் குருவியிடம் தெரிவித்தன.

	“இனி, நாம் இங்கே இருக்க முடியாது. இதுவரை அடுத்தவர்களின் தயவை நாடிய நிலத்துக்காரர் இப்போது சுயமாகவே அறுவடை செய்ய முன்வந்துள்ளதால் பணி நிச்சயமாக நடக்கும். எனவே நாம் இங்கிருந்து உடனே பறந்து செல்ல வேண்டும்” என்று குஞ்சுகளிடம் தாய்க்குருவி கூறியது.

	தேசத்தின் சுதந்திரத்தையும் கௌரவத்தையும் பாதுகாக்க, சுயதியாகம் மற்றும் சுயசார்புப் பாதையில் தடைகளைத் தகர்த்து உறுதியாகப் பயணிக்க வேண்டும்.

	

	நான் தனியாள்

	ஒருமுறை நாகபுரியில் பிரம்மாண்டமான கூட்டம் நடைபெற்றது. 20,000க்கும் மேற்பட்டோர் கலந்துகொண்டனர். “ஓடுங்கள், ஓடுங்கள், அவர்கள் வந்துவிட்டார்கள்” என திடீரென ஒருவன் கத்தினான். உடனே கூட்டம் கலைந்துவிட்டது. செருப்புகளைக்கூட விட்டுவிட்டு ஏராளமானோர் ஓடிவிட்டனர். ஓடிக்கொண்டிருந்த ஒருவரிடம், ‘என்ன நடந்துவிட்டது? ஏன் இப்படி ஓடுகிறீர்கள்?’ என்று மற்றொருவன் கேட்டான்.

	‘எனக்கு ஒன்றும் தெரியாது. எல்லோரும் அலறியடித்துக்கொண்டு ஓடுகிறார்கள். அதனால் நானும் ஓடுகிறேன்’ என்று அவர் பதில் அளித்தார்.

	‘அவர்களில் சிலரைத் தடுத்து நிறுத்தி, என்ன நடந்துவிட்டது என்று இப்படி ஓடுகிறீர்கள் என நீங்கள் கேள்வி கேட்டு நிலவரம் என்ன என்பதை அறிய முற்பட்டு இருக்கலாமே?’ என்று கேட்டபோது, அதற்கு அவர் ‘நான், தனியாள், என்னால் என்ன செய்ய முடியும்?’ என்று எதிர்கேள்வி எழுப்பினார்.

	நமது மகத்தான மனிதசக்தியை நாம் உணராமல், ‘தனியாக இருக்கிறேன்’ என்ற உணர்வுக்கு நாம் ஆட்பட்டு விடுகிறோம். இன்பத்தையும் துன்பத்தையும் பகிர்ந்து கொள்ளும் ஒரு சமுதாயத்தில் நாமும் அங்கம் வகிக்கிறோம், ஒன்றுபட்ட சமுதாயத்தில் நாமும் பங்காளர்களே என்ற உணர்வு இல்லாததாலேயே ‘நான் தனியாள்’ என்ற விரக்தி மனோபாவம் தலைதூக்குகிறது.

	

	ஆழமான இறை நம்பிக்கை

	இரண்டு யோகிகள் காட்டில் கடுந்தவம் செய்து கொண்டிருந்தனர். கடவுளை தரிசிப்பதற்காக அந்த வழியாக சென்ற நாரதர், இரண்டு யோகிகளையும் பார்த்தார். முக்தி பெற இன்னும் எத்தனை பிறவிகள் எடுக்கவேண்டும் என கடவுளிடம் கேட்டுவந்து சொல்லுமாறு நாரதரை யோகிகள் கேட்டுக்கொண்டனர். அதன்படி, கடவுளை தரிசித்த பிறகு, மீண்டும் காட்டுக்கு வந்த நாரதர் யோகிகளைச் சந்தித்தார்.

	முதலாவது யோகியிடம், ‘நீங்கள் இன்னும் நான்கு பிறவிகள் எடுக்க வேண்டும்’ என்று நாரதர் சொன்னார். இதைக் கேட்ட அவர் மனம் நொந்து போய், இன்னும் நான்கு பிறவிகள் எடுக்க வேண்டுமா என்று கதறினார்.

	இரண்டாவது யோகியிடம், அருகில் இருந்த இலைகள் அடர்ந்த புளியமரத்தைக் காட்டி ‘இந்த புளியமரத்தில் எவ்வளவு இலைகள் இருக்கிறதோ, அவ்வளவு பிறவிகளை நீங்கள் எடுத்த பிறகுதான் முக்தி கிட்டும்’ என்று நாரதர் சொன்னார். இதைக்கேட்ட அவர் மட்டற்ற மகிழ்ச்சி அடைந்தார். உற்சாகப் பெருக்கில் நடனமாடினார். இதைக் கண்டு வியப்படைந்த நாரதர் அதற்கான காரணத்தை அவரிடமே கேட்டார்.

	‘இன்னும் எத்தனை பிறவிகள் எடுக்க வேண்டும் என குறிப்பிட்ட எண்ணிக்கையை கடவுள் வரையறை செய்து சொல்லிவிட்டாரே, இதை நினைத்துத்தான் எனக்கு நிம்மதி, மகிழ்ச்சி, முக்தி குறித்தே எனது மனம் மகிழ்ச்சியில் திளைக்கிறது’ என்று நாரதரிடம் அவர் பதில் கூறினார். இதை அவர் சொல்லி முடித்தவுடன், ‘இக்கணமே உனது ஆன்மா முக்தி பெற்றுவிட்டது’ என்று தெய்வீக ஒலி கேட்டது.

	நெஞ்சில் இயல்பான உற்சாகம், உந்துசக்தி மற்றும் இலட்சியத்தில் முழு ஈடுபாடு கொண்டு அதனிடம் பரிபூரண சரணாகதி அடைதல் என்ற மனோபாவம் மேலோங்கினால் இன்னலையும் இருட்டையும் விரட்டியடிக்க முடியும்.

	

	குறிக்கோள்

	1857ம் ஆண்டு நடைபெற்ற முதலாவது சுதந்திரப்போரில் தளபதியாக விளங்கியவர் தாந்தியா தோபே.

	தோபேயின் ஆண்மை நிறைந்த அழகால் ஈர்க்கப்பட்ட அஸிஜான் என்ற முஸ்லிம் மதத்தைச் சேர்ந்த அழகிய இளம்நர்த்தகி எப்படியாவது அவரைக் கவர்ந்துவிட வேண்டும் என்று பல்வேறு உபாயங்களையும் பிரயோகித்தாள். ஆனால் தோபே எதற்கும் மயங்கவில்லை. ‘ஆங்கிலேயர்களை, பாரதத்தில் இருந்து விரட்டியடிக்கவேண்டும் என்பதே என் லட்சியம். என் இதயத்தில் இந்த லட்சியம் மட்டுமே குடி கொண்டுள்ளது. வேறு எதற்கும் இடம் கொடுக்கமாட்டேன். நீ உண்மையிலேயே என்னை நேசித்தால், என் நெஞ்சுக்கு உவப்பு அளிக்க விரும்பினால், இந்த உன்னத லட்சியத்துக்காக நீயும் என்னுடன் சேர்ந்து பாடுபடு’ என்று அவளிடம் தோபே கூறினார்.

	அஸிஜான், அதற்கு ஒப்புக்கொண்டதுடன் தான் வைத்திருந்த பணம் முழுவதையும் தோபேயிடம் அளித்துவிட்டாள்.

	தோபே வகுத்துக் கொடுத்த வியூகத்தின்படி பிரிட்டிஷ் ராணுவ முகாமுக்கு அஸிஜான் சென்றாள். பிரிட்டிஷ் தளபதிகளை தன் அழகால் ஆட்கொண்டாள். வேவு பார்த்து முக்கிய தகவல்களை சேகரித்தாள். அவற்றை சுதந்திரப் போராட்டத் தளபதிகளிடம் தெரிவித்தாள். தனது இறுதி மூச்சு உள்ளவரை, சுதந்திரப் போராட்டத்தின் வெற்றிக்காகவே அவள் பாடுபட்டாள்.

	தோபே போன்ற மாமனிதர்களால் பித்தளையையும் தங்கமாக்க முடியும், சோதனைகளையும் சாதனைகளாக்கி சரித்திரம் படைக்க முடியும், நாடிவந்த நேசத்தையும் நாட்டுக்காக பயன்படுத்திக் கொள்ளமுடியும்.

	

	ஒழுக்கமே ஆதாரம்

	தனது நன்னடத்தை அடிப்படையிலான நற்செயல்களால் தேவலோக அரசராக பிரகலாதன் ஆகிவிட்டான். பதவியைப் பறிகொடுத்துவிட்டு பரிதாபமாக இருந்த இந்திரன் இதற்கு பரிகாரம் ஏதேனும் உள்ளதா என்று பல்வேறு கோணங்களிலும் சிந்தித்தான்.

	தேவர்களின் குருவான பிரஹஸ்பதியை அணுகிய இந்திரன், ‘ஐயா, நான் முன்பு எப்படி இருந்தேன் என்பதும் இப்போது எப்படி இருக்கிறேன் என்பதும் உங்களுக்கு நன்கு தெரியும். மீண்டும், அரியணை எனக்குக் கிடைக்க நான் என்ன செய்ய வேண்டும்? நீங்கள்தான் ஆலோசனை சொல்லி எனக்கு வாழ்வு அளிக்க வேண்டும்’ என்று வேண்டினான்.

	அதற்கு, “பிரகலாதன் இச்சாதானம் வழங்கும்போது அவனது தர்பாருக்கு, நீ கந்தல் உடையில் பரிதாபகரமான பிச்சைக்காரனாகச் செல். அவன், யாசிப்பவர்களுக்கெல்லாம் அவர்கள் கேட்டதை வழங்குவான். ‘என்ன வேண்டும்?’ என்று உன்னிடமும் அவன் கேட்பான். ‘உங்கள் நன்னடத்தையைத் தாருங்கள்’ என்று நீ கேள். உடனே அவனும் தந்துவிடுவான். இதன்மூலம் நீ மறுபடியும் அரசனாகிவிடமுடியும்” என்று பிரஹஸ்பதி யோசனை கூறினார்.

	உங்கள் யோசனைப்படியே நடந்து கொள்வதாக பிரஹஸ்பதியிடம் இந்திரன் தெரிவித்தான். பிரகலாதன் இச்சாதானம் வழங்கிக் கொண்டிருந்துபோது, கந்தல் உடையில் பரிதாபகரமான பிச்சைக்காரனாக வந்த இந்திரன் சோகமாக நின்றான். ‘உனக்கு என்ன வேண்டும்?’ என்று இந்திரனிடம் பிரகலாதன் கேட்டான்.

	‘உங்கள் நன்னடத்தையைத் தாருங்கள்’ என்று இந்திரன் யாசித்தான். ‘இது மட்டும் போதுமா?’ ‘வேறு ஏதேனும் வேண்டுமா?’ என்று பிரகலாதன் கேட்டதற்கு ‘இதுமட்டுமே போதும்’ என்று இந்திரன் அடக்கமாகச் சொன்னான். உடனே, ‘நீ கேட்டதை உனக்குத் தருகிறேன்’ என்று பிரகலாதன் சொன்னான்.

	இதையடுத்து, பிரகலாதனின் உடலில் இருந்து ஒளிப்பிழம்பு ஒன்று வெளியேறியது. அது இந்திரனின் உடலில் புகுந்தது.

	தன்னிடம் இருந்து வெளியேறி இந்திரனின் உடலுக்குச் சென்றபோது, ஒளிப்பிழம்பை நோக்கி, ‘யார் நீ?’ என்று பிரகலாதன் கேட்டான். அதற்கு ‘நான்தான் நன்னடத்தை’ என்று ஒளிப்பிழம்பு கூறியது. இதையடுத்து ஆற்றல், துணிவு என ஒன்றன்பின் ஒன்றாக பிரகலாதனிடம் இருந்து வெளியேறி இந்திரனிடம் புகுந்தன. இறுதியாக, அரியணை எனும் ராஜதேவதையும் பிரகலாதனிடம் இருந்து வெளியேறி இந்திரனிடம் புகுந்தது. இவ்வாறு, இந்திரன் மீண்டும் அரியணையைப் பெற்றான்.

	நன்னடத்தையற்ற உடல்வலிமை, மனிதனை மிருகமாக்கிவிடும். இது தனிநபருக்கு மட்டுமல்ல, தேசத்துக்கும் பொருந்தும்.

	

	தேசிய ஒழுக்கம்

	ராஜா கர்ணா, குஜராத்தை ஆண்டு வந்தார். அவரது தலைமை அமைச்சர் சிறந்த அறிஞர். வேதங்களைக் கற்றறிந்தவர். பல்வேறு கலைகளிலும் அறிவியல் துறைகளிலும் வித்தகர்.

	மன்னர் தனது சர்தார் ஒருவரின் மனைவி பேரழகியாக இருப்பதைக் கண்டார். அவரது மதி மயங்கியது. பேரழகியைக் கடத்திச்சென்று மன்னர் தன் விருப்பத்தை நிறைவேற்றிக் கொண்டார்.

	மன்னரின் அருகிலேயே உள்ள தலைமை அமைச்சருக்கு மன்னர்மேல் ஆத்திரம் ஏற்பட்டது. பாவம் செய்த மன்னைத் தண்டிக்க வேண்டும் என தனது மனத்தில் தலைமை அமைச்சர் சூளுரைத்துக் கொண்டார். தனது பக்தி, மதஞானம் போன்றவற்றுக்கு சவால் விடுக்கப்பட்டுள்ளதாகவும் அவர் எண்ணிக்கொண்டார். தனது சபதத்தை எப்படி நிறைவேற்றுவது என்றே அவர் எப்போதும் சிந்தித்துக் கொண்டிருந்தார்.

	குஜராத்தின் வடக்கு எல்லையில் முஸ்லிம் படைகள் முற்றுகை நடத்த தயாராகவுள்ளன என்பதை தலைமை அமைச்சர் அறிவார். ஏற்கனவே குஜராத்தைக் கைப்பற்ற பலமுறை அவர்கள் முயன்ற துண்டு. ஆனால் ஒவ்வொரு முறையும் அவர்கள் விரட்டியடிக்கப்பட்டனர். அவர்களால் குஜராத்துக்குள் புகமுடியவில்லை.

	இந்நிலையில், தலைமை அமைச்சர் நேரடியாக டில்லி சுல்தானைச் சந்தித்தார். பாவம் செய்த குஜராத் மன்னருக்கு தண்டனை கிடைக்க

	வேண்டும் என்பதைத் தவிரவேறு எதுவுமே தலைமை அமைச்சரின் சிந்தையில் இல்லை. குஜராத் மன்னரை வீழ்த்த தலைமை அமைச்சர் டில்லி சுல்தானை நாடியதும், அதற்கு சுல்தான் உடனே ஒப்புக்கொண்டார். பொன்னான வாய்ப்பு தன்னைத் தேடிவருகிறதே என்பதை நினைத்து பெருமகிழ்ச்சி அடைந்தார், சுல்தான்.

	முக்கிய ராணுவ ரகசியங்களையெல்லாம் சுல்தானிடம் தலைமை அமைச்சர் கூறிவிட்டார். இதையடுத்து குஜராத் மீது சுல்தான் படையெடுத்தார். முஸ்லிம் ஆதிக்கத்தின் விஸ்தரிப்பை, கர்ணாவதி புறக்காவல்கோட்டம் இதுவரை வெற்றிகரமாக முறியடித்து வந்தது. இப்போது அது வீழ்ந்துவிட்டது. அதன்பிறகு குஜராத் மட்டுமல்லாமல் தென்னகம் முழுமையும் முஸ்லிம் ஆதிக்கத்துக்கு அடிபணிய வேண்டியதாயிற்று. முஸ்லிம்களின் கொள்ளை விஸ்வரூபம் எடுத்தது. சுல்தானின் உதவியை நாடிய தலைமை அமைச்சர் பெற்றது என்ன? மன்னர் கொல்லப்பட்டார்; ஆனால் அவருடன் சேர்த்து பல்லாயிரக்கணக் கானோரும் கொல்லப்பட்டனரே? மன்னரின் உறவினர்கள் மட்டுமா மடிந்தனர்? தலைமை அமைச்சரின் உறவினர்களும் மடிந்து விட்டனரே?

	தலைமை அமைச்சரின் கண்முன்னாலேயே ஏராளமான பெண்கள் கற்பழிக்கப்பட்டனர். ஆலயங்கள் தகர்க்கப்பட்டு தரைமட்டமாக்கப்பட்டன. வேதமந்திரங்களை உச்சரித்தபடி கடவுளை வணங்கிக் கொண்டிருந்த தலைமை அமைச்சரின் இல்லமும் அகௌரவப்படுத்தப்பட்டது. அது பசுவதைக் கூடமாக மாற்றப்பட்டது. ஏராளமானோரை சுல்தான் அடிமைகளாக்கிவிட்டார். இந்த அவலம் பல நூற்றாண்டுகள் நீடித்தது.

	குஜராத் மன்னர், சுய ஒழுக்கம் குன்றியவர், ஆனால் தேசிய ஒழுக்கம் இருந்தது. தலைமை அமைச்சர் சுயஒழுக்கம் மிக்கவர், பக்திப் பாதையில் இருந்து பிறழாதவர்; ஆனால், தேசிய ஒழுக்கம் இல்லாதவர்.

	தங்களது லட்சியங்களுக்காக அவர்கள் வெவ்வேறு நிலைப் பாடுகளை மேற்கொண்டனர். இறுதியில் இருவரின் லட்சியங்களும் சிதறடிக்கப்பட்டுவிட்டன. எனவே சுயாழுக்கமும் தேசிய ஒழுக்கமும் ஒருங்கே கொண்டிருக்கவேண்டும்.

	

	லட்சியத்திற்கே முதலிடம்

	மகாராஷ்டத்தில் கோண்டானா என்ற பெயரில் புகழ்பெற்ற கோட்டை ஒன்று இருந்தது. அது மொகலாயர் ஆதிக்கத்தில் இருந்தது. ஒருமுறை ஜீஜாபாய்க்கு அந்தக் கோட்டையை வென்று தர வாக்கு கொடுத்தார் சிவாஜி. தகுந்த நேரம் வந்ததும் கோண்டானா கோட்டை (பிற்காலத்தில் இது சிம்மகர் என்று அழைக்கப்பட்டது)யைக் கைப்பற்றுக என்று தானாஜிக்கு சத்ரபதி சிவாஜி கட்டளையிட்டார். மாமன்னரிடம் இருந்த உத்தரவு வந்த வேளையில், தனது மகனின் திருமணத்துக்கான பணிகளை தானாஜி கவனித்துக் கொண்டிருந்தார்.

	உடனே, திருமணப்பணிகளை தானாஜி தள்ளிவைத்துவிட்டார். ‘எனது மகனின் திருமணத்தை சிறிது காலத்திற்குப் பிறகு நடத்திக்கொள்ளலாம். அதற்கொன்றும் அவசரமில்லை. எப்பணியைச் செய்ய வேண்டுமென எமது மன்னர் எனக்கு கட்டளையிட்டுள்ளாரோ, அதை நிறைவேற்றுவதே எனது முதல்வேலை. சுவராஜ்யத்துக்கே, எனது முதல் கடமை என்பதில் ஒருபோதும் மாற்றமில்லை’ என்று தானாஜி உறுதிபட உரைத்தார்.

	மன்னரிடம் கட்டளையை நிறைவேற்ற, கோண்டானா கோட்டை நோக்கி தானாஜி உடனே படையுடன் சென்றார். அவரது முயற்சியும் வெற்றி பெற்றது. கோண்டானா கோட்டை கைப்பற்றப்பட்டுவிட்டது எனினும் தானாஜியின் உயிர், அதற்கு விலையாகிவிட்டது.

	நமது பல்வேறு வேலைகளுக்கிடையே மோதல் ஏற்படும்போது எதற்கு முன்னுரிமை அளிக்க வேண்டும் என்பதை நிர்ணயம் செய்வதில் நாம் எப்போதும் தெளிவாக இருக்கவேண்டும். பாரபட்சமில்லாமல், விருப்பு, வெறுப்பு இல்லாமல் நிதானமாக சிந்தித்துப் பார்த்து, எந்த லட்சியத்தை முன்னிறுத்தி நாம் நமது வாழ்வை நடத்திக் கொண்டிருக்கிறோமோ, அந்த லட்சியத்தை நிறைவேற்றும் பணிக்கே முதலிடம் அளிக்க வேண்டும்.

	

	உண்மையே உயர்வுதரும்

	சிறுவன் ஜாபாலி, ஆசிரியர் ஒருவரை அணுகி தன்னை சீடனாக ஏற்றுக்கொள்ளுமாறு வேண்டினான். அவனிடம் ‘உனது கோத்திரம் என்ன?’ என்று ஆசிரியர் கேட்டார்.

	உடனே, சிறுவன் ஜாபாலி வீட்டுக்குச் சென்றான். தன்னிடம் ஆசிரியர் கேட்ட கேள்வியை தாயாரிடம் சொல்லி அதற்கு பதில் சொல்லுமாறு ஜாபாலி வேண்டினான்.

	அதற்கு “ஒரு எஜமானரின் வீட்டில் நான் பணிப்பெண்ணாக வேலைசெய்து கொண்டிருந்தபோது, உன்னை நான் கருத்தரித்தேன். உனது தந்தையார் என்பதை என்னால் ஞாபகப்படுத்திச் சொல்ல முடியவில்லை. இதையே உனது ஆசிரியரிடம் சொல்” என்று தாயார் பதில் அளித்தார்.

	தன்னிடம் தாயார் சொன்னதை ஒரு வார்த்தைகூட பிசகாமல் அப்படியே ஆசிரியரிடம் தெரிவித்தான், ஜாபாலி. ‘கல்வி கற்க நீதான் மிகவும் பொருத்தமானவன். உனது நடத்தை நேர்மையாகவுள்ளது. உண்மையை மறைக்காமல் சொல்கின்ற தைரியமும் உன்னிடம் உள்ளது’ என்று ஜாபாலியிடம் சொன்ன ஆசிரியர், அவனை சீடனாக ஏற்றுக்கொண்டார். இம்மாணவனே, பிற்காலத்தில் ‘சத்தியகாம ஜாபாலி’யாக உயர்ந்தோங்கி பிரசித்தி பெற்றார்.

	

	தூய அன்பு

	சுவாமி ராமதீர்த்தர் அமெரிக்காவுக்குச் சென்றார். சக பயணிகள் எல்லாம், தங்கள் பெட்டிகளையும் பைகளையும் எடுத்துக்கொண்டு துறைமுகத்தைவிட்டு வேகமாக வெளியேறினார். ஆனால் சுவாமி ராமதீர்த்தர் எல்லாவற்றையும் கவனித்துக்கொண்டு அமைதியாக நிதானமாக அமர்ந்திருந்தார். ஓர் அமெரிக்கர் அவரை நெருங்கி, “நீங்கள் எங்கே போக வேண்டும்? உங்களது பெட்டி எங்கே? அறிமுகக் கடிதம் உள்ளதா?” என்றெல்லாம் கேள்வி மேல் கேள்வி கேட்டார்.

	அதற்கு ராமதீர்த்தர், “நான் பெட்டி எதையும் கொண்டுவரவில்லை. என்னிடம் பணமும் கிடையாது. அறிமுகக் கடிதமும் கொண்டுவரவில்லை” என்று பதில் அளித்தார். இதைக் கேட்ட அமெரிக்க கனவான் ஆச்சரியத்தில் சற்றுநேரம் உறைந்துவிட்டார்.

	“இந்த அந்நிய தேசத்தில் நீங்கள் எப்படி சமாளிக்கப் போகிறீர்கள்? இங்கே நண்பர் இல்லை என்று சொன்னீர்கள். பழக்கமானவர் யாரேனும் உள்ளாரா?” என்று அமெரிக்கர் கேட்டார்.

	இதைக் கேட்டவுடன், ராமதீர்த்தர் புன்னகைத்தபடி தனது கைகளை அமெரிக்கரின் தோள்களில் பிரியமாக வைத்தார். ‘எனக்கு பழக்கமானவர் இங்கே ஒருவர் உள்ளார். அவர், நீங்கள்தான்’ என்று அவரிடம் ராமதீர்த்தர் சொன்னார். இதைக்கேட்டவுடன் அவர் மிகவும் நெகிழ்ந்துவிட்டார். அவர், ராமதீர்த்தரின் நெருங்கிய நண்பராக மாறிவிட்டார். அமெரிக்காவில் சுவாமி ராமதீர்த்தர் தங்கியிருக்க எல்லா ஏற்பாடுகளையும் அவர் மிகநேர்த்தியாகச் செய்து கொடுத்தார்.

	குழந்தையாக இருக்கும்போதே பண்புப்பதிவு எற்படுத்தப்பட்டால்தான், இப்படிப்பட்ட ஆழமான அன்பையும் விவேகத்தையும் பரிமாற முடியும்.

	

	அபாயகரமான தனிநபர் வழிபாடு

	மூன்றாவது பானிபட் யுத்தம் நடைபெற்று வந்தபோது, ஒரு தருணத்தில், ஹிந்துக்களின் படையின் தலைமைத் தளபதி சதாசிவராவ் பேஷ்வா தனது இருக்கையை யானையிலிருந்து குதிரைக்கு மாற்றிக்கொண்டார்.

	யானையின் மீது தளபதியைக் காணாத படைவீரர்கள், அவர் செத்துப் போய்விட்டார் என்று எண்ணி கதிகலங்கி, நிலைகுலைந்து, மனம் உடைந்து நொறுங்கிவிட்டனர். ஹிந்துக்களின் படைக்கு உந்து சக்தியும் வழிகாட்டுதலும் அளித்து வந்தவர் அவர் மட்டுமே. இதனால்தான் அவரைக் காணவில்லை என்றவுடன் ஹிந்துகளின் சேனைக்கு தொய்வு ஏற்பட்டது.

	இதற்கு மாறாக, மராட்டிய மாமன்னர் சிவாஜியின் ராஜதந்திரம் அமைந்திருக்கிறது. சிவாஜிக்குப் பிறகு இருபதாண்டு காலம் மகாராஷ்டிராவில் குறிப்பிட்டுச் சொல்லத்தக்க மகத்தான தலைவர் யாருமே மேலோங்கவில்லை. சாம்பாஜி பிடிக்கப்பட்டார், சித்திரவதை செய்யப்பட்டார், கொல்லப்பட்டார். ஷாகு மொகலாயர்களிடம் கைதியாக இருந்தார். ராஜாராம் முற்றுகையிட்டார். அவர் செஞ்சியில் ஓரங்கட்டப்பட்டார்.

	இருப்பினும், சுயராஜ்ய உணர்வுடன், சிவாஜியாகவே நாம் பிறந்துள்ளோம் என்ற மனோபாவத்துடன் ஒவ்வொருவரும் வீரமாகப் போரிட்டனர். உண்மையிலேயே, அது மக்களால் நடத்தப்பட்ட மகத்தான யுத்தமாகும். அவர்களுடன் இருபது ஆண்டுகள் போரிட்ட ஒளரங்கசீப் தோல்வி அடைந்தவராக, மனம் உடைந்தவராக நொந்து இறந்தார்.

	தனிநபர் வழிபாடு அபாயகரமானது என்பதற்கும், லட்சியத்துக்காக மக்கள் தங்களை அர்ப்பணித்துக்கொண்டால், சாதனை படைக்க முடியும் என்பதற்கும் உதாரணமாக இவ்விரு சம்பவங்களும் உள்ளன.

	

	சீருடையின் மகத்துவம்

	முதல் உலகப் போரின்போது, இங்கு ஆங்கிலேயர்களின் ஆட்சி நடைபெற்றுக் கொண்டிருந்தது. படையிலிருந்து பணிக்காலம் முடிந்து ஓய்வுபெற்ற ராணுவ வீரர்கள் அனைவரும் மறுபடியும் ராணுவத்தில் சேர்ந்து பணியாற்ற வேண்டும் என்று அவசர ஆணை ஒன்றை பிரிட்டிஷ் அரசு பிறப்பித்தது.

	ஓய்வுபெற்ற ராணுவவீரர் ஒருவருக்கு மறுபடியும் படையில் சேர்ந்து பணியாற்ற விருப்பம் இல்லாமல் இருந்தது. அவர் தனது சொந்த கிராமத்திலேயே தங்கியிருந்தார். அவரைப் பிடித்துச் செல்ல தேடுதல் ஆணையுடன் அவரது வீட்டுக்கு போலீசார் சென்றனர். இந்த விஷயம் அவருக்கு முன்கூட்டியே கசிந்துவிட்டதால் அவர் உஷாராகிவிட்டார். அவர் பெண்ணைப் போல சேலை அணிந்தபடி வீட்டில் தங்கியிருந்தார். வீட்டைச் சோதனையிட்ட போலீசாரிடம், அவரது மனைவி, இந்த வீட்டில் நானும் எனது சகோதரியும் மட்டுமே தங்கியிருக்கிறோம், எனது கணவர் வீட்டில் இல்லை என்று கூறினார். ஆனால் போலீசாருக்கு, சகோதரியாக நடமாடியவர் மீது சந்தேகம் ஏற்பட்டுவிட்டது. அவர், ராணுவ வீரர்தான் என்பதும் போர்க்காலத்துக்குச் செல்ல விருப்பம் இல்லாததால் பெண் உடையில் நடமாடி வருகிறார் என்பதும் போலீசாருக்குப் புரிந்துவிட்டது. அவரை போலீசார் சுற்றி வளைத்தவுடன் அவரும் உண்மையை ஒப்புக்கொண்டார். அவரை போலீசார் தங்களுடன் அழைத்துச் சென்றனர். அவர் போர்முனைக்கு அனுப்பப்பட்டார்.

	அவர் ராணுவச் சீருடை அணிந்தவுடன், ‘நீங்கள் போரிடச் செல்கிறீர்களா? அல்லது வீட்டுக்குச் செல்ல விரும்புகிறீர்களா?’ என்று உயர் அதிகாரிகள் கேட்டனர். அதற்கு அவர் உறுதியான குரலில், ‘நான், இப்போது ராணுவ வீரன். நான் வீட்டுக்குச் செல்லும் கேள்விக்கே இனி இடமில்லை. நான் போர்க்களத்திற்குச் செல்கிறேன்’ என்று பதில் அளித்தார். உண்மையிலேயே, சீருடைக்கு மகத்துவம் இருக்கத்தான் செய்கிறது.

	

	நேரந்தவறாமை

	ஒரு செல்வந்தர், தினந்தோறும் மாலையில் அவரது பூஞ்சோலைக்குச் சென்று மரநிழலில் அமர்ந்து ஓய்வெடுப்பது வழக்கம். ஒருநாள், ஒரு மயில், பூஞ்சோலையில் உள்ள ஒரு மரத்தின் கிளையில் வந்தமர்ந்தது. அது தனது தோகையை விரித்தபடி ஒய்யாரமாகக் காட்சியளித்தது.

	இம்மயில் தினந்தோறும் இதேவேளைக்கு இங்கு வந்து தோகை விரிந்து நடனமாடினால் எவ்வளவு இதமாக இருக்கும் என்று எண்ணிய செல்வந்தர், சற்றே அபின் கலந்த உணவுப் பண்டத்தை மயில் முன்பு வீசி எறிந்தார். அதைச் சாப்பிட்ட மயில் பூரிப்பு அடைந்தது. அடுத்த நாளும் அதேநேரத்துக்கு அதே இடத்துக்கு மயில் வந்தது. மயில் முன்பு, அபின் கலந்த உணவுப் பண்டத்தை செல்வந்தர் வீசி எறிந்தார். அதே இடத்துக்கு வர மயில் பழகிவிட்டது.

	இதுதான் மனத்தின் இயல்பு. ஏதேனும் ஒன்றைப் பற்றி தொடர்ந்து சிந்தித்துக் கொண்டிருந்தால், திரும்ப திரும்ப பேசிக் கொண்டிருந்தால், ஒரு காரியத்தை இடைவிடாமல் செய்து கொண்டிருந்ததால் அது பழக்கமாகிவிடுகிறது.

	பிரசித்திபெற்ற ஜெர்மன் ஜெனரல் பீல்டு மார்ஷல் ஹிண்டன்பர்க், முதல் உலகப்போருக்குப் பின் ஜெர்மனியின் அதிபரானார். 80 வயதிலும் அவர் வலுவானவராக, துடிப்புமிக்கவராக விளங்கினார். உங்கள் அபாரமான ஆற்றலின் ரகசியத்தைத் தெரிந்து கொள்ளலாமா? என்று அவரிடம் கேட்கப்பட்டது. அதற்கு அவர், ‘நான் இப்போதுகூட தினந்தோறும் ஒரு மணிநேரம் குறிப்பிட்ட வேளையின்போது மரக்கட்டைகளை வெட்டிப் பிளக்கிறேன். இதுதான் என்னைத் தொய்வு அடையாமல் வைத்திருக்கிறது’ என்று பதில் அளித்தார்.

	

	சிறு குறைபாடும் கூடாது

	கொலைக்குற்றம் சாட்டப்பட்ட ஓர் இளைஞனுக்கு மரணதண்டனை விதிக்கப்பட்டது. தூக்கு நிறைவேற்றப்படும் நேரமும் குறிக்கப்பட்டுவிட்டது. தாயாரைப் பார்க்கவேண்டும் என்பது அவனது கடைசி விருப்பம் ஆகும். அதன்படி, அவனது தாயார், சிறைக்கு அழைத்து வரப்பட்டார்.

	தாயாரைப் பார்த்த அவன் பாய்ந்து சென்று தாயாரின் காதைக் கடித்து குதறினான். காவலர்கள் அவனை இழுத்துச் சென்றனர். தூக்கில் தொங்க சிறிதுநேரமே இருக்கும் நிலையில் நீ இப்படி மூர்க்கத்தனமாக நடந்து கொள்ளலாமா? என்று அவனிடம் காவலர்கள் கேட்டனர். அவன், தன் மனக்குமுறலை காவலர்களிடம் கொட்டினான்.

	“நான் இந்த நிலைக்கு தள்ளப்பட்டதற்கு எனது தாயே காரணம். நான் ஒருமுறை சிறிது பணத்தைத் திருடி வீட்டுக்குக் கொண்டுவந்தேன். அத்தொகையை என் தாயிடம் கொடுத்தேன்.

	உடனே, என் காதைத் திருகி, திருடுவது தவறு என்று எனக்கு புத்திமதி சொல்ல தாய் முன்வந்திருந்தால் நான் தடம் புரண்டிருக்க மாட்டேன். அன்று, என்னைக் கண்டிக்கவும் தண்டிக்கவும் என் தாய் தவறிவிட்டார். அதன் விளைவு, என்னை இங்கே கொண்டுவந்து நிறுத்திவிட்டது” என்று இளைஞன் கடந்தகால விபரீத நிகழ்வுகளை வேதனையுடன் விவரித்தான்.

	சிறு விஷயங்களும் முக்கியமானவையே என்பதை வலியுறுத்தும் சிறு ஆங்கிலக் கவிதை ஒன்றை, நான் சிறுவனாக இருந்தபோது படித்துள்ளேன். அது இப்போதும் பசுமையாக இருக்கிறது.

	‘ஆணி இல்லாததால் லாடத்தை இழக்க வேண்டியதாயிற்று’ என்பது அக்கவிதையின் தொடக்கமாகும். ‘லாடம் இல்லாததால் குதிரையை இழக்க வேண்டியதாயிற்று, குதிரையை இழக்கவேண்டியது ஏற்பட்டதால், குதிரை வீரரையும் இழக்க வேண்டியதாயிற்று, இதனால் போரில் வெற்றியை இழக்க வேண்டியதாயிற்று, இறுதியில் சாம்ராஜ்யத்தையே இழக்கவேண்டியதாயிற்று’ என்று அக்கவிதை தொடர்ந்து சென்று கொண்டேயிருக்கும்.

	‘எல்லாவற்றுக்கும் காரணம் குதிரை லாடத்துக்கான ஆணி இல்லாததே’ என்பது கவிதையின் நிறைவு வரியாகும்.

	

	தினசரி தூய்மை

	ராமகிருஷ்ண பரமஹம்ஸரின் அத்வைத குருவான தோதாபுரியிடம், ஆன்ம ஈடேற்றம் பெற்றுவிட்ட நீங்கள் நித்தமும் நியமங்களை அனுசரிக்க வேண்டுமா? என்று கேட்கப்பட்டது.

	அதற்கு அவர், ‘இவ்வுலகில் மனம் இருக்கும் வரையில் அதை தினந்தோறும் தூய்மைப்படுத்த வேண்டும். குடிநீர் வைத்திருக்கும் பாத்திரத்தை தினந்தோறும் தேய்த்து துலக்குவதைப்போல மனத்தையும் தினந்தோறும் துலக்க வேண்டும்’ என்று பதில் அளித்தார்.

	கடந்த பல நூற்றாண்டுகளாக வளர்ந்துள்ள தீய பழக்கங்களையும் போக்குகளையும் ஒரே நாளில் திடீரெனக் கழுவி துடைத்தெறிந்து விடமுடியாது. எனவே, தினந்தோறும் பண்புப் பதிவுகளை மேற்கொள்வது அவசியமானது மட்டுமல்ல, அவசரமானதுமாகும்.

	

	கட்டுப்பாடின்மை

	ஒரே குறிக்கோளுடன் மக்கள் திரண்டாலும் கட்டுப்பாடு இல்லையெனில் அச்சக்தி, செயலற்றலாக உருவெடுக்காது.

	1761ம் ஆண்டு நடைபெற்ற மூன்றாம் பானிபட்போர், ஹிந்து சுயராஜ்ய எழுச்சிக்கான முக்கிய தருணமாகும். ஆக்கிரமிப்பாளர்களின் படைக்கு தலைமை தாங்கியவர், அகமதுஷா அப்தாலி. அப்படையை ஆற்றல் மிக்க தளபதி சதாசிவராவ் பேஷ்வா தலைமையிலான மகத்தான ஹிந்து சேனை எதிர்கொண்டது.

	ஹிந்து ராணுவ அதிகாரிகள் போர் வியூகம் குறித்து ஆலோசனை நடத்தினர். அப்போது மல்ஹார் ராவும் சில ராணுவ அதிகாரிகளும் கொரில்லா யுத்தமே எதிரிகளை வீழ்த்த சரியானதென வாதிட்டனர். ஆனால் நேரடி தொடர் யுத்தத்தில் வல்லவரான சதாசிவராவ் பேஷ்வா, கொரில்லா யுத்தத்தை ஆதரிக்க மறுத்துவிட்டார். இதனால் அதிருப்தியும் ஆத்திரமும் அடைந்த மல்ஹார்ராவ் போர்க்களத்திலிருந்தே ஒதுங்கிவிட்டார். சதாசிவராவ் பேஷ்வா தலைமையிலான படை ஆக்கிரமிப்பாளர்களின் படையை எதிர்த்துப் போரிட்டது. சதாசிவராவ் பேஷ்வாவுக்கு மேலும் உதவி தேவைப்பட்டது. மல்ஹார்ராவ், போர்க்களத்திலிருந்து வெகு தொலைவில் இல்லை. அவரும் அவரது ஆதரவாளர்களும் சதாசிவராவ் பேஷ்வாவுக்கு உதவிக்கரம் நீட்டியிருந்தால் ஆக்கிரமிப்பாளர்களின் படையை தோற்கடித்திருக்க முடியும். ஆனால் மல்ஹார்ராவ் உதவ மறுத்துவிட்டார். இதனால் ஹிந்து சேனை தோல்வி அடைந்தது. சதாசிவராவ் பேஷ்வாவுக்கும் மல்ஹார் ராவுக்கும் ஆக்கிரமிப்பாளரை விரட்டியடிக்க வேண்டும் என்பதுதான் குறிக்கோள். ஆனால் இருவருக்குமிடையே செயல்பாடு சார்ந்த இணக்கம் இல்லாத காரணத்தால், பானிபட்டில் ஹிந்து சேனைக்கு கிடைக்க வேண்டிய வெற்றி கை நழுவிப் போய்விட்டது.

	

	சுய சமர்ப்பணம்

	ஒரு மூதாட்டி, வீட்டு வேலைகளை அவரது இடது கையாலேயே செய்து கொண்டிருந்தார். ‘அம்மா, நீங்கள் வலது கையை ஏன் பயன்படுத்தாமல் இருக்கிறீர்கள்?’ என்று நான் அவரிடம் கேட்டேன். அதற்கு ‘நான் எனது வலதுகையை கடவுளுக்கு ஓராண்டுக்கு காணிக்கையாக்கிவிட்டேன். கடவுளை வழிபட மட்டுமே வலது கையைப் பயன்படுத்துவேன்’ என்று அவர் பதில் அளித்தார்.

	இது எளிமையான சங்கல்ப்பம்தான். ஆனால் இது எவ்வளவு நேர்த்தியாக, அழகாக, தினந்தோறும் பல்வேறு திசைகளுக்கும் இழுக்கும் இதர செயல்களைத் தவிர்த்துவிட்டு கடவுளிடம் பக்தி செலுத்தும் மனோபாவத்தை பிரதிபலிக்கிறது என்பது பிரமிக்கவைக்கிறது.

	ஷாகாவில் ஒருமணி நேர சுயசமர்ப்பணம் என்பதும் இப்படிப்பட்டதே. மனிதர்களை செம்மைப்படுத்தும் நல்வழிமுறைக்கு இம்மனோபாவமே அடிப்படையாகும். இந்த ஒரு மணிநேரத்தில் ஷாகாவில் பங்குபெறும் மனிதர்கள் வாழ்நாள் முழுவதும் அர்ப்பணிப்பு உணர்வுடன் தேசத்துக்குப் பணியாற்றும் வகையில் நேர்த்தியாக வடிவமைக்கப்படுகிறார்கள்.

	

	முன்னுதாரணம்

	ராமகிருஷ்ண பரமஹம்ஸரிடம் ஒரு பெண் தனது குழந்தையை அழைத்து வந்தார். ‘ஐயா, எனது குழந்தை எப்போது பார்த்தாலும் இனிப்பையே சாப்பிடுகிறது. இதனால் உடல்நலமும் பாதிப்புக்கு உள்ளாகிறது. இருப்பினும் தித்திப்பு சாப்பிடுவதை குழந்தை நிறுத்த மறுக்கிறது. குழந்தையை குணமாக்க நீங்கள்தான் வழிகாட்ட வேண்டும்’ என்று பணிவுடன் கேட்டுக்கொண்டார். ஒருவாரம் கழித்து மறுபடியும் வருமாறு அப்பெண்ணிடம் ராமகிருஷ்ண பரமஹம்ஸர் கூறினார். ஒருவாரம் கழித்து மறுபடியும் தனது குழந்தையுடன் வந்த பெண்ணைப் பார்த்து, இன்னும் சிலநாட்கள் கடந்தபிறகு வருமாறு ராமகிருஷ்ண பரமஹம்சர் கூறினார்.

	அதன்படி, சிலநாட்கள் கடந்தபிறகு, மறுபடியும் குழந்தையுடன் வந்தார் அப்பெண். அக்குழந்தையை தன்பக்கத்தில் அழைத்து அமர்த்திக்கொண்ட ராமகிருஷ்ண பரமஹம்ஸர், “பிரியமான குழந்தையே, ஏராளமாக இனிப்பு சாப்பிடுவது, உடல்நலத்துக்கு நல்லதல்ல. எனவே இப்பழக்கத்தை விட்டுவிடு” என்று இதமாகச் சொன்னார். இதைக்கேட்ட குழந்தையும் உடனே சரியென்று இசைவைத் தெரிவித்ததைக் கேட்ட தாய்க்கு மனநிறைவு ஏற்பட்டது. அப்பொழுதிலிருந்து இனிப்பு சாப்பிடுவதையே குழந்தை நிறுத்திவிட்டதால், ஆரோக்கியமும் மேம்பாடு அடைந்தது.

	ராமகிருஷ்ண பரமஹம்ஸரைக் கூர்ந்து கவனித்த அவரது சீடர்கள், “குரு மகராஜ், இனிப்பு சாப்பிடாதே என்று முதல்நாளே குழந்தையிடம் நீங்கள் சொல்லியிருக்கலாமே. அப்பெண்ணை இதற்காக மூன்று முறை இங்கே வரவைத்து விட்டீர்களே” என்று அவரிடம் கேட்டனர்.

	அதற்கு “இனிப்பு சாப்பிடுவது என்றால் அது எனக்கும் பிரியமானதே. நானே இனிப்பு சாப்பிட்டுக்கொண்டு இருக்கும்போது, குழந்தையைப் பார்த்து இனிப்பு சாப்பிடாதே என்று நான் எப்படி கூறமுடியும்? கூறினாலும், அது குழந்தையை ஈர்த்து நல்வழிப்படுத்துமா? முதல்முறை அப்பெண் வந்தபோது, ஒரு வாரம் கழித்து வருமாறு கேட்டுக்கொண்டேன். அக்காலவரம்புக்குள் இனிப்பு சாப்பிடுவதை முழுமையாகத் தவிர்ப்பதில் என்னால் பூரண கவனம் செலுத்த முடியவில்லை. எனவேதான், மறுபடியும் வந்த பெண்ணிடம், சில நாட்கள் கழித்து வருமாறு கூறினேன். அதற்குள் இனிப்பு சாப்பிடுவதை நான் நிறுத்திவிட்டேன். இதன்பிறகே குழந்தைக்கு அறிவுரை சொல்லும் தகுதியுடையவராக நான் ஆனேன்” என்று ராமகிருஷ்ண பரமஹம்ஸர் பதில் அளித்தார்.

	ஜீவனுள்ள உதாரணங்களையே மக்கள் பின்பற்றுவார்கள் என்பதே அனுபவம் சொல்லும் செய்தியாகும்.

	

	கூட்டு முயற்சி

	புனிதப் பயணம் சென்றுவந்த எனது நண்பர் ஒருவர் அவரது அனுபவங்களை விவரித்தார். அவர் கூறியதாவது, “ஒரு முஸ்லிம் ஞானியின் சமாதிக்கு நான் சென்றேன். அங்கு வந்தவர்களை, அருகேயிருந்த பெரும்பாறையைத் தூக்குமாறு மௌல்வி கேட்டுக்கொண்டார். ஆனால் பெரும்பாறையைத் தூக்க முடியாமல் சோர்வுற்றுவிட்டனர், தோல்வியுற்றுவிட்டனர்.”

	இதையடுத்து, ‘பீர்சாஹிப் கி ஜெய்’ என்று கோஷம் எழுப்பியபடி அனைவரும் ஒரே நேரத்தில் பெரும்பாறையைத் தூக்குமாறு மௌல்வி கேட்டுக்கொண்டார். பக்தர்களும் அவ்வாறே செய்தனர். பெரும்பாறையை அவர்கள் தூக்கிவிட்டனர். அது முஸ்லிம் ஞானி நிகழ்த்தும் அதிசயமாகும்.

	இந்த அதிசயத்தைக் கேட்ட நான், நம்மாலும் இத்தகைய அதிசயத்தை நிகழ்த்த முடியும் என்று உறுதியாக உணர்ந்தேன். ‘ஜெய்’ என கோஷம் எழுப்பியபடி, முஸ்லிம் ஞானியின் சமாதிக்கருகே இருந்த பெரும்பாறையைவிடப் பெரிதாக இருந்த மாபெரும் பாறையை ஒரே நேரத்தில் தூக்குமாறு ஸ்வயம்சேவகர்களை நான் கேட்டுக்கொண்டேன். என்ன அதிசயம்? பெரும்பாறையை பக்தர்கள் தூக்கியதற்கும் மேலான உயரத்துக்கு மாபெரும் பாறையை ஸ்வயம்சேவகர்கள் தூக்கிவிட்டனர். இதன்மூலம், முஸ்லிம் ஞானியின் ‘அதிசய சக்தி’யின் மூலம் அம்பலமாகிவிட்டது.

	பெரும்சக்தி என்பது ஒரே நேரத்தில் செய்யப்படும் கூட்டு முயற்சியில்தான் உள்ளது. ‘ஜெய்’ என்ற கோஷம் இதற்கு உறுதுணையாகவுள்ளது. நாள்தோறும் ஒருமணி நேரம் அர்ப்பணிப்பு மனோபாவத்துடன் கட்டுப்பாடு குலையாமல் லட்சோப லட்சம் ஸ்வயம்சேவகர்கள் பணியாற்றுவதன் மூலம் மலைகளை நகர்த்த முடியும் என்பதுடன் தேசிய வாழ்க்கையில் மகத்தான அதிசயங்களையும் நிகழ்த்தமுடியும்.

	

	புறத்தோற்றம்

	ஒரு மாமனிதரிடம் ஒரு ஐரோப்பிய கனவான், “இந்துக்கள் அணியும் ஆடை விசித்திரமாக உள்ளது. நீங்கள் சண்டை போடுவதற்கு வேட்டி இடையூறாக இருக்கும். அது தடுக்கி நீங்கள் கீழே விழுந்து விடுவீர்கள்” என்று சொன்னார். அதற்கு “நாங்கள் எப்போதும் சண்டையே போட்டுக்கொண்டிருப்பவர்கள் என்று உங்களிடம் சொன்னது யார்? நாங்கள் பண்பட்ட மனிதர்கள். உலக சமாதானத்தைப் பற்றியே நாங்கள் சிந்திக்கிறோம். எங்களது லட்சியம் ஓம் சாந்தி, சாந்தி, சாந்தி என்பதே. இதற்கேற்ப நாங்கள் ஆடை அணிகிறோம். எங்களது செயல்பாடும் இதை அடிப்படையாகக் கொண்டதே.”

	ஆனால், உங்கள் உள்ளத்தில் அமைதிக்கு இடமில்லை. நீங்கள் எப்போதும் வாளேந்திக் கொண்டிருக்கிறீர்கள், ஒருவரையொருவர் வெட்டிச் சாய்க்கவும் மாய்க்கவும் இவ்வாறு செயல்பட்டுக் கொண்டிருக்கிறீர்கள். எனவேதான் நீங்கள் எப்போதும் போர்கள ஆடையை அணிந்துள்ளீர்கள். நாங்கள் அச்சமற்றவர்கள், அமைதியானவர்கள். எங்களது உடையே இதைப் பிரதிபலிக்கிறது. ஆனால் யுத்தத்தில் எதிரியை எதிர்கொள்ளத் தயங்காத நாங்கள் அப்போது அதற்கேற்ப போர்கள் ஆடையை அணிந்து கொள்கிறோம் என்று மாமனிதர் பதில் அளித்தார்.

	இதேபோல, நாம் தேர்ந்தெடுத்துள்ள லட்சியப் பாதைக்கு உகந்ததே நமது வழிமுறை. தினசரி நடைபெறும் ஷாகாவின்போது நாம் அணியும் உடை முரட்டுத்தனமான தோற்றத்தை வெளிப்படுத்துவதைக் கண்டு பெருஞ்சிந்தனையாளர்களும், இது உன்னத லட்சியத்தை அடைய உறுதுணையாக இருக்குமா என்று குழப்பத்தில் ஆழ்ந்துள்ளனர். ஒரு தோட்டக்காரர் மாங்கன்று நட்டு வளர்த்து பழங்களை விளைவிக்க விரும்புகிறார் என்று வைத்துக்கொள்வோம். பரிமளத்தைலம் கலந்த தேன்குடத்தில் மாங்கொட்டையைப் போட்டால் மணமும் தித்திப்பும் நிறைந்த மாம்பழம் விளையும் என்று யாராவது எண்ணுவார்களா? எந்த மடையனும்கூட அவ்வாறு நினைக்கமாட்டான்.

	உரம் கலந்த மண்ணில்தான் மாங்கொட்டையைப் புதைக்க வேண்டும். வலிமை சார்ந்த பண்புப் பதிவைத் திடமாக்கவும் வளர்ந்தோங்க வைக்கவும் முரட்டுத்தனமான புறத்தோற்றம் இன்றியமையாததாகும்.

	

	புகழுரைக்கு மயங்கலாமா?

	ஒரு மரத்தின் மீது ஒரு காகம் உட்கார்ந்திருந்தது. அதன் அலகில் ஒரு இறைச்சித்துண்டு இருந்தது. அம்மரத்தின் அடியில் உட்கார்ந்திருந்த நரியின் பார்வையில் இது பட்டுவிட்டது. உடனே காகத்தை நரி புகழத் தொடங்கிவிட்டது. “கண்ணனின் கறுப்பு நிறம் உனக்கு கச்சிதமாக உள்ளது, கவர்ச்சிகரமாக உள்ளது. கடந்த முறை உனது தேவகானத்தைக் கேட்கும் பெரும்பேறு எனக்குக் கிடைத்தது. உனது குரல்வளம் மிகவும் அபாரமானது. காந்தவர்களே உன் குரலினிமையைக்கேட்டு பொறாமைப்படுவார்கள். உனது தெய்வீக இசையை மீண்டும் கேட்கும் பாக்கியம் எனக்குக் கிடைத்துள்ளது. உண்மையிலேயே நான் மகா அதிர்ஷ்டசாலிதான்” என்று காகத்தை நரி புகழ்மழையில் குளிப்பாட்டியது.

	இதைக்கேட்ட காகம் மட்டற்ற மகிழ்ச்சி அடைந்து, அங்குமிங்கும் துள்ளியது, ஆனந்தக்கூத்தாடியது. ‘என்னை நரி பெரிதும் பாராட்டியுள்ளது. அதன் வேண்டுகோளை ஏற்று அதற்கு இசை விருந்து படைக்க வேண்டியது எனது கடமை’ என்று எண்ணிய காகம் அலகை விரித்தவுடன், இறைச்சித் துண்டம் கீழே விழுந்துவிட்டது. அதை, நரி உடனே கல்வி விழுங்கிவிட்டது. காகத்தைப் பார்த்து, “இனி உன் இசைமீது எனக்கு பிரியமில்லை” என்று சொல்லிய நரி அங்கிருந்து ஓடிவிட்டது.

	புகழ்ச்சி, ஒரு மனிதனை ஊதிப் பெருக்கவைக்கப்பட்ட கால்பந்தாக்குகிறது. ஒருபுறமிருந்து மறுபுறத்துக்கு உதைக்கப்படுவதே தொடர்நிகழ்வாகிறது.

	

	பூரண பக்தி

	பாஞ்சாலியுடன், பாண்டவர்கள் காடுகளில் அலைந்து திரிந்தனர். கடவுளின் நாமத்தை யுதிஷ்டிரர் ஓயாமல் உச்சரித்து வந்ததை கூர்ந்து கவனித்த பாஞ்சாலி, “கடவுளின் நாமத்தை ஏன் எப்போதும் உச்சரித்துக் கொண்டிருக்கிறீர்கள்? பாலபருவத்திலிருந்து கடவுளிடம் பக்தி செலுத்தி வந்துள்ளீர்கள். சாஸ்திரங்களில் குறிப்பிடப்பட்டுள்ளபடி ஏராளமான யாகங்களைச் செய்துள்ளீர்கள். உங்களது கடமைகளையும் செம்மையாக நிறைவேற்றத் தவறியதில்லை. ஆனால் இவற்றால் கிட்டிய பலன் என்ன? கடவுள், உங்களுக்கு எதை அள்ளிக் கொடுத்துவிட்டார்?

	புதிதாகக் கொடுக்காவிட்டாலும் பரவாயில்லை, உங்களுக்கு நியாயமாகக் கிடைக்கவேண்டிய, உங்களது உரிமைப்பொருளான அரியணையும் பறிபோய்விட்டதே. ஒவ்வொரு இடமாக காடுகளில் அலைந்து திரிந்து அவதிப்பட வேண்டியுள்ளதே. இங்காவது நிம்மதியாக இருக்க முடிகிறதா? அபாயம் துரத்திக் கொண்டிருக்கிறதே? ஆபத்தின் நிழல் விலகாமல்தானே இருக்கிறது? இவ்வளவு துயரங்களும் நெருக்கிக் கொண்டிருக்கும் வேளையில்கூட கடவுளின் நாமத்தை இடைவிடாமல் உச்சரித்துக் கொண்டிருக்கிறீர்கள். இதனால் நீங்கள் சலிப்பு அடையவில்லையா?” என்று கசப்புடன் கேட்டார்.

	“இமயமலையைப் பார். அது அமைதியாக, கம்பீரமாக இருப்பதைக்காண. அதை நாம் நேசிக்கவில்லையா? அதனிடமிருந்து நாம் எதையும் எதிர்பார்க்கிறோமோ? அதன் வியக்கவைக்கும் பேரழகை, புனிதத் தன்மையை, தூய்மையை நாம் நேசிக்கிறோம். இதைவிடவும் பன்மடங்கு மகத்தான, எல்லையற்ற கடவுளை நேசிப்பதும் இதனால்தான். கடவுளின் மகத்தான சன்னிதி முன்பு எதையும் கேட்க எனக்குத் தோன்றுவதில்லை, அன்பானந்தத்தில் திளைப்பதைத் தவிர வேறு எதையும் செய்யமுடிவதில்லை” என்று யுதிஷ்டிரர் நிதானமாகப் பதிலுரைத்தார்.

	பக்தி, வியாபாரமன்று. அது பூரண சரணாகதி. அது ஒருவழிப்பாதை. நாம், நம்மையே அர்ப்பணிக்கிறோம். இதேபோல நாட்டுக்காக நம்மை அர்ப்பணிக்க வேண்டும். நாட்டுக்காக பூரண அர்ப்பணம் செய்பவர்களால்தான் இத்தேசத்தை கம்பீரமாக நிமிர்ந்து நிற்க வைக்கமுடியும்.

	

	மகத்தான தியாகம்

	சாம்பாஜி அரியணை ஏறியவுடன், கடந்த காலத்தில் அழுத்தமாகப் பதிந்துவிட்ட சில தப்பான கருத்தின் அடிப்படையில் காண்டோ பல்லாவின் தந்தையை மரணதண்டனைக்கு உட்படுத்தினார். காண்டோ பல்லாவின் தந்தை, சிவாஜியின் அஷ்ட பிரதானிகளில் ஒருவர் என்பது குறிப்பிடத்தக்கது. அப்போது, துடிப்பான இளைஞராக காண்டோ பல்லால் இருந்தார். இருப்பினும், இந்த வேதனையையும் அவமதிப்பையும் அவர் அமைதியாக ஜீரணித்துக்கொண்டார்.

	மதுவுக்கும் மாதுவுக்கும் அடிமையான சாம்பாஜியின் காமக்கண்கள் பல்லாலின் சகோதரி மீது படிந்தன. பல்லாலின் சகோதரி தனது கற்பைக் காத்துக்கொள்ள, உயிரையே மாய்த்துக்கொண்டார். இதற்கு பல்லால் மறுப்பேதும் சொல்லவில்லை. ஆனால் சாம்பாஜியிடம் வைத்திருந்த விசுவாசத்தை பல்லால் ஒரு போதும் விலக்கிக் கொள்ளவில்லை. சாம்பாஜியின் தனிப்பட்ட வாழ்க்கை ஒழுக்கக் குறைவானதுதான் என்றபோதிலும் ஹிந்து சக்திகள் திரண்டெழ அவரே அடையாளமாகத் திகழ்ந்தார், ஹிந்து சுயராஜ்யம் புத்தெழுச்சி பெற மையப்புள்ளியாக விளங்கினார்.

	ஔரங்கசீப்பால் சாம்பாஜி சிறைப்பிடிக்கப்பட்டார். அப்போது அவரை விடுவிக்க தனது உயிரையே தத்தம் செய்யவும் தயங்காமல் துணிச்சலுடன் செயல்பட்டார், பல்லால். அபாயகரமான மீட்பு முயற்சியில் பல்லால் ஈடுபட்டார்.

	சாம்பாஜியின் மறைவுக்குப் பிறகு, ராஜாராமிடம் பல்லால் விசுவாசம் காட்டினார். அவரது விசுவாசம் ஹிந்து புத்தெழுச்சியையே நோக்கமாகக் கொண்டிருந்தது. செஞ்சி கோட்டையில் அடைத்து வைக்கப்பட்டிருந்த ராஜாராமை மீட்க தனது உடைமை மற்றும் உயிரையும் ஒரு பொருட்டாக மதிக்காமல் பல்லால் தீவிர முயற்சி மேற்கொண்டார். அது மிகவும் அபாயகரமானது என்று தெரிந்தும் அவர் பின்வாங்கவில்லை. ராஜாராம் விடுதலையானார். இறுதியில், சுயராஜ்யத்துக்காக தன் வாழ்க்கையையே பலிதானமாக்கிவிட்டார், பல்லால்.

	இப்படிப்பட்ட தியாகம் மகத்தானது. தன்னை மட்டுமல்லாமல் தனது இறுமாப்பையும் சுயமரியாதையும் தனக்கு நெருக்கமானவர்கள் மற்றும் பிரியமானவர்களின் நலனையும் சமர்ப்பணம் செய்த நிகழ்வுகளின் திரட்சியே வரலாற்றின் போக்கை மாற்றி அமைக்க வல்லது.

	

	ஆழ்ந்த பக்தி

	சைதன்ய மகாபிரபு மகாஞானி. வாதத்திறமையில் அவருக்கு இணையானவர் எவருமில்லை. அவர் சமகால அறிஞர்களை எல்லாம் ஆன்மிக விஷயங்கள் குறித்த விவாதத்தில் தோற்கடித்துவிட்டார். இப்படிப்பட்ட, சர்ச்சையில் சகலரையும் வென்ற விவாத வேந்தர் சைதன்ய மகாபிரபு, சிறிது காலத்துக்குப் பிறகு விவாதம் செய்வதையே விட்டுவிட்டார். அவரிடம் விவாதம் செய்ய வந்தவர்களிடமெல்லாம், ஆழ்ந்த பக்தியில் மூழ்கிவிட்ட அவர், ‘ஹரி போல், ஹரி போல்’ என்றே சொன்னார்.

	ஆழ்ந்த பக்தியில் தோய்ந்த இந்த வார்த்தைகள், கேட்டவரையும் ஆன்மீக நீரோட்டத்தில் சங்கமிக்க வைத்ததுடன், வெற்றுவாதம் பகட்டானது ஆழ்ந்த பக்தியே ஆன்மிகப் பாதையில் ஆற்றுப்படுத்தும் என்பதையும் தெளிவாக உணர்த்தின.

	இப்படிப்பட்ட ஆழ்ந்த பக்தி உள்ளவருக்கு தன் லட்சியத்தை அடைய அரும்பெரும் ஆற்றல் கிடைக்கிறது. தேசபக்தியின் மீதே நமது முழு கவனத்தையும் இவ்வாறு செலுத்துவோம். எல்லா அம்சங்களிலும் அப்பழுக்கற்ற நடத்தையுடன் வேலை செய்தால் நம் வாழ்க்கையே முன்னுதாரணமாகும்.

	

	சுயசார்பு

	மகாராஷ்டிராவைச் சேர்ந்த தலைசிறந்த அறிஞரான மகாதேவ கோவிந்த ரானடே தனது சிறுவயதிலேயே அனாதையாகிவிட்டார். பிச்சை புகினும் கற்கை நன்றே என்பதன் அடிப்படையில் சில வீடுகளில் உணவைப் பெற்று அவர் தன் பள்ளிப்படிப்பை முடித்தார். வீடுகளில் உணவைப் பெறும் ‘மதுகரி’ என்ற ஏற்பாடு, அப்போது கௌரவமானதாகவே கருதப்பட்டது. கோயில்களில் எரியும் எண்ணெய் விளக்குகளின் ஒளியிலேயே அவர் படித்தவர் என்பது குறிப்பிடத்தக்கது.

	கல்விக்கடல் என்று போற்றப்படுகின்ற ஈஸ்வர சந்திர வித்யாசாகர். வங்காளத்தைச் சேர்ந்தவர். அவர் பரம ஏழை. மெட்ரிகுலேஷனை நிறைவு செய்யவே அவர் பெரிதும் சிரமப்பட்டார். பொருளாதார ரீதியான கஷ்டங்களுக்கிடையே அவர் மெட்ரிகுலேஷனை முடித்தவுடன், சொற்ப சம்பளத்தைத் தரக்கூடிய ஒரு வேலையில் சேர்ந்துவிட்டார். அத்தொகையை தனது கல்விச் செலவுக்கு பயன்படுத்திக்கொண்ட அவர், கல்லூரிப் படிப்பை நிறைவு செய்தார்.

	இவ்விரு அறிஞர்களும் ஏற்றம் பெற்றதற்கு தற்சார்பே அடிப்படை. சுவாமி ராமதீர்த்தரின் வாழ்க்கை, நமக்கெல்லாம் உந்துசக்தி அளிக்கும் என்பதில் சந்தேகமில்லை. வறுமையில் வாடிய குடும்பத்தில் பிறந்த அவர் பெரிதும் சிரமப்பட்டார். அப்போதுள்ள வழக்கப்படி பாலபருவத்திலேயே அவருக்கு திருமணமாகிவிட்டது. அவர் மெட்ரிகுலேஷன் முடித்தவுடன், ஏதேனும் வேலைபார்த்துக்கொண்டு குடும்பப் பொறுப்பை ஏற்று நடத்து என்று தந்தை சொன்னபோது, கல்லூரியில் சேர்ந்து படிப்பைத் தொடர விரும்புவதாகத் தெரிவித்தார். தந்தைக்கும் மகனுக்கும் இடையே அபிப்பிராய பேதம் வலுவடைந்துவிட்டது. இம்மோதலையடுத்து, உடனே வீட்டைவிட்டு வெளியேறு என்று அவரது தந்தை உத்தரவு பிறப்பித்தார்.

	தந்தையின் கட்டளைப்படி அவர் வீட்டைவிட்டு வெளியேறினார். தனது மனைவியையும் அவர் தன்னுடன் அழைத்துக்கொண்டு சென்றுவிட்டார். அப்போது அவருக்கு 15 வயது. அவரது மனைவிக்கு 8 வயது. ராமனுடன் சீதாதேவி காட்டுக்குச் சென்றதையும் பாண்டவர்களுடன் பாஞ்சாலி வனத்துக்குச் சென்றதையும் தனது குழந்தைப் பருவத்திலேயே அவரது மனைவி கேட்டிருந்ததால் தானும் அவர்களைப்போல வாழவேண்டும் என்பதில் உறுதியாக இருந்தார். சிறுவீட்டை வாடகைக்கு எடுத்த ராமதீர்த்தர் தன் மனைவியுடன் அதில் குடியேறினார். அவர் ஒரு பள்ளிக்கூடத்தில் பகுதிநேர ஆசிரியராகப் பணியாற்றிக்கொண்டே, கல்லூரிப் படிப்பையும் தொடர்ந்தார்.

	குருவிடம் பயிலும் பிரம்மச்சாரி சீடன் அனுசரிக்கும் நியமங்களையெல்லாம் பின்பற்றினார், ராமதீர்த்தர். தாய் சமைத்த உணவைத் தவிர வேறு எந்தப் பெண்ணும் சமைத்த ஆகாரத்தை அவர் சாப்பிட்டதில்லை. தனக்கும் தன் மனைவிக்கும் சேர்த்து அவரே சமைத்தார். தன் மனைவிக்கும் அவர் கல்வி கற்பித்தார். இவ்வளவு நெருக்கடிகளுக்கிடையிலும் கல்வியில் அவரது கவனம் குவிந்தே இருந்தது. இதனால்தான் தேர்வுகளில் எல்லாம் அதிக மதிப்பெண்கள் பெற்று அபார வெற்றிபெற அவரால் முடிந்தது.

	பி.ஏ.வில் அவர் சம்ஸ்கிருதத்தை எடுத்துக்கொண்டார். இதில் சிறப்பு என்னவெனில், பி.ஏ.வில் சேரும்வரை சம்ஸ்கிருதத்தின் அரிச்சுவடிகூட அவருக்குத் தெரியாது. ஆனால் திடசித்தத்துடன் அவர் படித்ததால், அவரால் முதல்வகுப்பில் வெற்றிபெற முடிந்தது.

	எவ்வளவோ இடர்கள் மற்றும் இடையூறுகள் குறுக்கிட்ட போதிலும் அவற்றையெல்லாம் முறியடித்து இம்மாமனிதர்கள் மகத்தான தன்னம்பிக்கை, தற்சார்பு, தளராமை, நெஞ்சுரம், லட்சியப் பற்றுறுதி ஆகியவையே காரணம்.

	

	சுயஉதவி

	ஒருமுறை, ஒரு கிராமவாசி தனது மாட்டுவண்டியை அடுத்த கிராமத்துக்கு ஓட்டிச் சென்றான். வழியில் தேங்கிக் கிடந்த சகதியில் சக்கரங்கள் சிக்கிக் கொண்டதால் வண்டி நகரவில்லை. விதியை நொந்து கொண்ட கிராமவாசி, இந்த இக்கட்டில் இருந்து மீள உதவி செய்யுமாறு கடவுளைப் பிரார்த்திக்கொண்டு, வண்டியின் அருகில் உட்கார்ந்திருந்தான்.

	சிறிது நேரத்துக்குப் பிறகு அந்த வழியாக வந்த ஒருவர், கிராமவாசி கைகளைக் கட்டிக்கொண்டு கவலையுடன் வண்டியின் அருகில் அமர்ந்திருப்பதைப் பார்த்தார். நான் ஒருபுறம் தோள் கொடுக்கிறேன், நீயும் ஒருபுறம் தோள் கொடு. சகதியில் சிக்கிக்கொண்ட சக்கரங்களைத் தூக்கி நிமிர்த்திவிடலாம் என்று கிராமவாசியிடம் அவர் சொன்னார். அதன்படி இருவரும் செயல்பட்டனர். சகதியைவிட்டு வெளியே வந்தது, வண்டி. ‘சுயமாக உதவிக் கொள்பவர்களுக்கே கடவுளும் உதவ முன்வருகிறார்’ என்ற உதவி செய்த நல்லவர், கிராமவாசியிடம் சொல்லிவிட்டு தனது பயணத்தைத் தொடர்ந்தார்.

	

	தேசியத்தின் அடையாளம்

	தெருவில் ஒரு துறவி அமர்ந்திருந்தார். அவரது கைகளில் ஒரு நாய் இருந்தது. வீதியோரம் வீசியெறியப்பட்ட உணவுத் துணுக்குகளை நாயுடன் பகிர்ந்துகொண்டார், துறவி. இதைப்பார்த்த வழிப்போக்கனுக்கு, துறவி மகாஞானி என்பது புலப்பட்டுவிட்டது. துறவியை வழிப்போக்கன் நெருங்கினான். ஆனால் வழிப்போக்கனை துறவி நெருங்க விடவில்லை. அவனைத் துரத்தியடிக்கும் பொருட்டு அவனை நோக்கி கல்லெறிந்தார், துறவி. ஆனால், இதனால் வழிப்போக்கன் கலங்கவில்லை. அவன் துறவியைத் தொடர்ந்தான்.

	துறவி ஓரிடத்தில் நின்றவுடன், வழிப்போக்கன் அவரருகே வந்தான். ‘ஏன், என்னையே பின்தொடர்ந்து வருகிறாய்?’ என்று அவனிடம் துறவி கேட்டார். ‘சுவாமி, நீங்கள் கடவுளின் தரிசனத்தைப் பெற்றவர், அவரது அருளைப் பெற்றவர் என்பதை நான் உணர்கிறேன். தயவுசெய்து, என்னையும் இந்த ஞானப்பாதையில் செல்வதற்கு வழிகாட்டுங்கள்’ என்று அவன் வேண்டினான், கெஞ்சினான். “நகரத்தின் சாக்கடை, இங்கே ஓடுவதைப் பார்க்கிறாய். கங்கை நீரிலிருந்து இது எந்தவிதத்திலும் வேறுபட்டதல்ல என்பதை நீ உணரும்போது, கடவுளின் அருளை பெறுகின்ற தகுதி படைத்தவனாகி விடுவாய்” என்று அவனிடம் துறவி சொன்னார்.

	தேசத்தையே கடவுளாகக் காண்பதுதான் சமூகத் திண்மைக்கான பணியாகும். இந்த உணர்வு திடப்படவேண்டும். தெருவில் அலைந்து திரியும் பிச்சைக்காரனையும் மகாஞானியையும் சமமாக பாவித்து அன்பு செலுத்தவேண்டும். சகோதரத்துவத்தைப் பொழிய வேண்டும். இதுவே தேசியத்தின் வலுவான அடையாளமாகும்.

	

	அகத்தின் அழகே, மெய்யழகு

	ஒருமுறை, கோணலான உடல் கொண்ட பாலஞானி அஷ்டவக்கிரர், புகழ்பெற்ற தத்துவ மேதையும், அரசருமான ஜனகரின் அரசவைக்கு வருகை தந்தார். அறிஞர்கள் நிறைந்த அவைக்குள் அடியெடுத்து வைத்தவுடன், அங்கு கூடியிருந்தோர் அவர் உருவத்தை பார்த்து அவலட்சணமான நபர் அவைக்குள் நுழைகிறாரே என்று எண்ணி உரக்க சிரித்தனர்.

	“இது தத்துவ ஞானிகள் நிறைந்த சபை என்று நான் எண்ணினேன். அதனால்தான் நான் இங்கே அடியெடுத்து வைத்தேன். ஆனால் நான் தவறான இடத்துக்கு, அதாவது கசாப்புக்கடைகாரர்களும் செருப்பு தைப்பவர்களும் குழுமியுள்ள இடத்துக்கு வந்து விட்டேன்” என்று அஷ்டவக்கிரர் நிதானமாகச் சொன்னார். இதைக்கேட்ட அறிஞர்கள் அவை, வார்த்தைகளால் விவரிக்க முடியாத அளவுக்கு அதிர்ச்சியடைந்து ஸ்தம்பித்துவிட்டது.

	அஷ்டவக்கிரரிடம், மன்னர் விளக்கம் கேட்டார். அதற்கு, “இங்குள்ள கனவான்கள் என்னை தோலாகவும், சதையாகவும், எலும்பாகவுமே பார்த்தனர். சதையையும் எலும்பையும் விற்பவர் கசாப்புக்கடைக்காரர். தோலை பயன்படுத்துபவர், செருப்பு தைப்பவர். ஒரு உன்னதமான தத்துவஞானி, மனிதனின் ஆன்மாவையே பார்க்கிறார், அதையே அங்கீகரிக்கிறார். அது அனைவருக்கும் ஒன்றே” என்று அஷ்டவக்கிரர் பதில் அளித்தார்.”

	ஒட்டுமொத்த சமூகம் இறைமையின் உயிர்ப்புமிக்க வெளிப்பாடு. புறத்தோற்றம் எப்படிப்பட்டதாக இருந்தாலும் ஒவ்வொருவரிடமும் இறைமைக்கனல் சுடர்கிறது.

	

	நன்மையையே நாடுக

	ஒருமுறை, ஓர் ஆற்றில் துறவி ஒருவர் குளித்துக் கொண்டிருந்தார். நீரோட்டத்தில் ஒரு தேள் இழுத்துச் செல்லப்படுவதை அவர் கண்டார். அதைக் காப்பாற்றுவதற்காக அவர் தனது கையை நீட்டினார். ஆனால் அவரது கையில் தேள் கொட்டிவிட்டது. தேள், நீரோட்டத்தால் இழுத்துச் செல்லப்பட்டால் அதைப்பற்றி எனக்கு என்ன என்று துறவியால் இருக்கமுடியவில்லை. அவர் மறுபடியும் கைநீட்டி, தேளைக் காப்பாற்ற முயன்றார். ஆனால் அது மீண்டும் அவரது கையில் கொட்டியது. இவ்வாறு பலமுறை நடைபெற்றது. இவ்வளவு கொட்டுகள் வாங்கிய பிறகும் துறவி பின்வாங்கவில்லை. ஆற்றிலிருந்து தேளைப் பத்திரமாக மீட்டு கரையில்விட்ட பிறகே துறவி புன்னகைத்தார்.

	‘தேள் மறுபடியும் மறுபடியும் கொட்டுகிறது. கொட்டுவது அதன் இயல்பு என்று தெரிந்திருந்தும் மீண்டும் மீண்டும் கைநீட்டி அதைக் காப்பாற்றத் துடிப்பது மடத்தனம் இல்லையா?’ என்று இக்காட்சியைக் கண்டவர்கள் துறவியிடம் கேட்டனர். அதற்கு ‘நல்லது; ஒரு சாதாரண, சிந்திக்கும் திறனில்லாத ஜீவன்கூட தனது சுபாவத்தை விட்டுவிடவில்லை. அப்படியிருக்கும்போது, சிந்திக்கும் திறன்மிக்க மனிதனாகிய நான் ஏன் எனது சுபாவத்தைக் கைவிட வேண்டும்?’ என்ற கேள்வியையே துறவி பதிலாகத் தந்தார்.

	இதைப்போல பல்வேறு பலவீனங்கள், குறைபாடுகள், குணக்கேடுகளை, உணர்வியல் வேற்றுமைகளை, தமது உண்மையான அன்பாலும் உளமார்ந்த அக்கறையாலும் அப்பழுக்கற்ற தூய்மையான நடத்தையாலும் வெல்ல முடியும்.

	

	பேச்சில் இனிமை

	ஒரு மன்னர் தனது எதிர்காலம் குறித்து, குறிப்பாக ஆயுள் குறித்து, அடிக்கடி ஜோதிடர்களுடன் ஆலோசிப்பது வழக்கம். “நீங்கள் நெடுங்காலம் வாழ்வீர்கள். ஆனால் உங்கள் மகன் உங்கள் கண் முன்னாலேயே இறந்து விடுவான்” என்றே எல்லா ஜோதிடர்களும் சொன்னார்கள். இந்த அதிர்ச்சியான செய்தியைக் கேட்டு கோபமும் ஆத்திரமும்கொண்ட மன்னர், ஜோதிடர்களைத் தண்டித்தார்.

	இந்நிலையில், வயதான ஒரு ஜோதிடர் சற்றே தள்ளாடியபடி அரண்மனைக்கு வந்தார். மன்னரிடம் முதுமைமிக்க ஜோதிடர், “அரசே, நீங்கள் மிகவும் அதிர்ஷ்டசாலி. உங்களது பேரனை உங்களது கையால் அரியணையில் அமர்த்துவீர்கள். உங்களுக்கு ஆயுள் கெட்டி” என்று கூறினார்.

	இதைக்கேட்ட மன்னர் மட்டற்ற மகிழ்ச்சி அடைந்தார். ஜோதிடருக்கு ஏராளமான சன்மானத்தை மன்னர் வாரி வழங்கினார். மற்ற ஜோதிடர்கள் சொன்னதும் வயோதிக ஜோதிடர் சொன்னதும் கருத்தளவில் மாறுபடவில்லை. ஆனால் வயோதிக ஜோதிடர் தனது கணிப்பை இனிமையான முறையில் சொன்னார். இதுதான் மற்ற ஜோதிடர்களுக்கும் மூத்த ஜோதிடருக்கும் இடையே காணப்பட்ட வித்தியாசம் ஆகும்.

	ஒரு தேசிய ஊழியர் உண்மையைப் பேசினால் மட்டும்போதாது, அதை இனிமையாகவும் பேசவேண்டும்.

	

	சாமார்த்தியம்

	ஒருமுறை சந்திரசேகர் ஆசாத், தனது நண்பரான அரசாங்க அலுவலரின் வீட்டில் ரகசியமாகத் தங்கியிருந்தார். சந்தேகத்தின் பேரில் போலீசார் அந்த வீட்டுக்குச் சென்றனர். கேள்வி மேல் கேள்வி கேட்டு துளைத்தனர். எனக்கு ஆசாத்தைப்பற்றி எதுவும் தெரியாது என்று அவரது நண்பர் உரத்தகுரலில் சொன்னார். இருப்பினும் போலீசாரின் சந்தேகம் முற்றிலும் நீங்கிவிடவில்லை.

	ஆசாத் நண்பரின் மனைவி உள்ளறையில் வேலை செய்து கொண்டிருந்தார். அவரது செவிகளில் முன்னறையில் தன் கணவருக்கும் போலீசாருக்கும் இடையே நடைபெற்ற உரையாடல் விழுந்தது. உடனே அவர் சுதாரித்துக்கொண்டார்.

	வீட்டின் உள்ளே, நண்பரின் குழந்தைகளுடன் ஆசாத் உற்சாகமாக விளையாடிக் கொண்டிருந்தார். அன்றைய தினம், சங்கராந்தி பண்டிகையாகும். “ஏ, முட்டாள் வேலைக்காரனே, நீ இன்னுமா இங்கே உட்கார்ந்துகொண்டு குழந்தைகளுடன் விளையாடிக்கொண்டு பொழுதை வெட்டியாகக் கழிக்கிறாய்? இப்போதே நேரமாகிவிட்டது. கூடையில் உள்ள இனிப்பு வகைகளை எடுத்துக்கொண்டு சென்று பக்கத்து வீடுகளில் வசிப்பவர்களுக்கு கொடுக்க வேண்டும் என்று நான் சொன்னது மறந்து போய்விட்டதா? பலகாரக் கூடையைத் தூக்கிக்கொண்டு உடனே வேகமாகச் செல்” என்று ஆசாத்திடம் நண்பரின் மனைவி ‘உத்தரவு’ தொணியில் சொன்னார். எல்லாவற்றையும் நன்கு புரிந்துகொண்ட ஆசாத், தன் தலையில் கூடை நிறைய இனிப்புகளைச் சுமந்துகொண்டு போலீசாரின் கண்கள் முன்னாலேயே வீட்டைவிட்டு வேகமாக வெளியேறினார். இனிப்பு விநியோகத்துக்குப் பிறகு, கூடையும் திரும்பி வரவில்லை, கூடையைச் சுமந்து சென்ற ஆசாத்தும் திரும்பி வரவில்லை. ஆசாத் சாமர்த்தியமாக தப்பிச்சென்று விட்டார்.”

	நண்பரின் வீட்டில் தங்கியிருந்த ஆசாத் நண்பருடன் மட்டுமல்லாமல் அவரது மனைவி மற்றும் குழந்தைகளுடனும் மிகுந்த பாசமுடன் இருந்தார். விசுவாசம், துணிவு, சாமர்த்தியம் கொண்டவர்களாக வீட்டில் உள்ளவர்கள் அனைவரையும் ஆசாத் மேம்படுத்தியிருந்தார். இதனால்தான் அவரால் சுலபமாகத் தப்பிக்க முடிந்தது.

	நாம் எங்கு வாழ்ந்தாலும், என்ன பணி செய்தாலும் இப்படிப்பட்ட குணநலன்களை மேம்படுத்த வேண்டும். இதுவே நமது லட்சியமாக இருக்கவேண்டும். நமது வழிமுறையும், இவ்வாறு சாமர்த்தியம்மிக்கதாக இருக்க வேண்டும்.

	

	இறுமாப்பு

	பழங்கால இலக்கியத்தில், மகாஞானி வியாசரின் சீடரான ஜெமினியின் கதை காணப்படுகிறது. ஒருமுறை, ‘புலன்களின் ஆசை, ஞானிகளையும் தடுமாறவைத்துவிடும்’ என்ற சுலோகத்தை எழுதுமாறு ஜெமினியிடம் வியாசர் கூறினார். ஆனால் புலன்களால் தன்னை இழுத்துச் செல்லமுடியாது என்ற கர்வம் ஜெமினிக்கு இருந்ததால் ‘புலன்களின் இழுப்பால் ஞானிகளைத் தடுமாறவைக்க முடியாது’ என்று எழுதினார். வியாசர் அதைக்கண்ட போதிலும் அமைதியாகவே இருந்தார். அவர் வெளிப்படையாக எதையும் சொல்லவில்லை.

	ஜெமினி, காட்டில் தங்கிதவம் செய்து கொண்டிருந்தார். ஒரு நாள் மாலையில் கனமழை கொட்டத் தொடங்கியது. இடி, மின்னல், புயல் யாவும் சேர்ந்து கொண்டன. அப்போது மழையால் முழுக்க நனைந்துவிட்ட அழகிய இளம்பெண், ஜெமினியின் குடிலுக்கு வந்து, இந்த இடரிலிருந்து தப்ப இங்கு தங்க அனுமதிக்குமாறு ஜெமினியிடம் வேண்டினாள். ஆடையில் இருந்து நீர் சொட்டிக் கொண்டேயிருந்தது. குளிரால் இளம்பெண் நடுங்கிக் கொண்டிருந்தாள். அருகே, நெருப்பு எரிந்து கொண்டிருந்தது. அதனருகே சென்ற அவள், தனது ஆடையின் ஈரத்தை உலர்த்த முற்பட்டாள். அவளது பேரழகைக் கண்ட ஜமினிக்கு மோகம் உச்சிக்கேறியது. “என் விருப்பத்தை நீ நிறைவேற்று. உன்னை நான் எடுத்துக் கொள்கிறேன், என்னை நீ எடுத்துக்கொள்” என்று அவளிடம் ஜெமினி கெஞ்சினார்.

	“சுவாமி, நீங்கள் துறவி. தவம் செய்து கொண்டிருக்கும் நீங்கள் தடுமாறலாமா? தடம் புரளலாமா? தகாத செயல் செய்யத் துடிக்கலாமா?” என்று இளம்பெண் கேள்விகள் மூலம் மறுப்பை வெளிப்படுத்தினாள். இறுதியில், ஜெமினியின் இச்சைக்கு இணங்குவதாக இளம்பெண் தெரிவித்தாள். ஆனால் அதற்கு அவள் “என்னை நீங்கள் உங்கள் தோள்மீது சுமந்து மூன்றுமுறை நெருப்பைச் சுற்றி வலம்வர வேண்டும்” என்று நிபந்தனை விதித்தாள். அந்த நிபந்தனையை ஜெமினி உடனே ஏற்றுக்கொண்டார். இளம்பெண்ணை தனது தோளில் ஏற்றிக்கொண்ட ஜெமினி. நெருப்பை வலம் வரத் தொடங்கினார். அப்போது அவரது தலையில் ஓங்கியடித்த இளம்பெண், “புலன்களின் இழுப்பு, ஞானிகளையும் தடுமாற வைத்துவிடும் என்பது உண்மைதானே?” என்று கேட்டாள்.

	தனது குரு வியாசரின் வார்த்தைகளை இந்த இளம்பெண் சொல்கிறாளே என்ற எண்ண அலை ஜெமினியின் உள்ளத்தில் எழுந்தது. இருப்பினும் இளம்பெண்ணை தோளில் சுமந்துகொண்டு நெருப்பை மூன்று முறை வலம் வந்தார், ஜெமினி. இளம்பெண்ணை ஜெமினி இறக்கிவிட்டார். என்ன ஆச்சரியம்? அங்கே வியாசர் புன்னகைத்துக்கொண்டு நிற்கிறார். இதைக்கண்டவுடன் ஜெமினிக்கு கையும் ஓடவில்லை, காலும் ஓடவில்லை, உள்ளமும் ஓடவில்லை. சற்று நேரத்துக்குள் ஜெமினி புத்தொளி பாய்ந்தவராக தெளிவுற்றுவிட்டார். விரைந்து சென்று ஏட்டை எடுத்த அவர், தான் எழுதியதை அடித்துவிட்டு, குரு வியாசர் சொன்ன சுலோகமான “புலன்களின் இழுப்பு, ஞானிகளையும் தடுமாற வைத்துவிடும்” என்பதை அழுத்தமாக எழுதினார், தவத்தில் ஆழ்ந்தார்.

	

	சீரிய கவனம்

	ஒருமுறை கிருஷ்ணன், பலராமன், சாத்யகி ஆகிய மூவரும் அடர்ந்த காட்டில் இரவில் தங்க நேரிட்டது. பெரிய மரத்தின் அடியில் படுத்துறங்குவதென முடிவுசெய்த அவர்கள் தங்களுக்குள் ஏற்பாடு ஒன்றையும் செய்துகொண்டனர். இரண்டு பேர் தூங்கும்போது ஒருவர் விழித்திருந்து காவல் காக்க வேண்டும். இரண்டு நேரத்துக்குகொருமுறை காவல்காப்பவர் மாறிக்கொண்டேயிருக்க வேண்டும் என்பதுதான் அந்த ஏற்பாடு ஆகும். முதலில் சாத்யகி காவல் காக்க மற்ற இருவரும் உறங்கினார்கள். பிரம்ம ராட்ஷசன் என்ற அரக்கன், மரத்திலிருந்து திடீரெனக் குதித்தான். உங்கள் மூவரையும் அப்படியே விழுங்கிவிடுவேன் என்று சாத்யகியை மிரட்டினான்.

	சாத்யகி ஆவேசமாகச் சண்டை போடத் தொடங்கியவுடன், பிரம்மராட்ஷசனின் உருவம் வளர்ந்தோங்கத் தொடங்கியது. சாத்யகியால் பிம்மராட்ஷசனை வெல்ல முடியவில்லை. இதற்குள் இரண்டு மணிநேரம் ஆகிவிட்டதால், பலராமனை எழுப்பிவிட்டுவிட்டு சாத்யகி உறங்கச் சென்றார். சாத்யகி உறங்கச் சென்றவுடன் பிரம்மராட்ஷசனும் சிறிதுநேரம் மறைந்துவிட்டான். பலராமனாலும் பிரம்மராட்ஷசனை வெல்ல முடியவில்லை. இதற்குள் இரண்டு மணிநேரம் ஆகிவிட்டதால் அவர் கிருஷ்ணனை எழுப்பிவிட்டுவிட்டு தூங்கச் சென்றுவிட்டார்.

	பிரம்மராட்ஷசன், கிருஷ்ணனை எதிர்த்துப் போரிட்டான். ஆனால் கிருஷ்ணன் ஆவேசப்படாமல் அமைதியாக இருந்தார். பிரம்ம ராட்ஷசனை எப்படி முறியடிக்க வேண்டும் என்பது கிருஷ்ணனுக்கு நன்கு தெரியும். வேடிக்கை, விளையாட்டில் ஈடுபட்டதைப் போலவே கிருஷ்ணனின் செயல்பாடு இருந்தது. இவ்வாறு இயங்கியபடியே பிரம்மராட்ஷசனை தாக்க வேண்டிய இடத்தில் கிருஷ்ணன் தாக்கினார். பிரம்மராட்ஷசனின் வடிவமும் வீரியமும் குன்றத் தொடங்கின. சிறுத்து சுருண்ட அவனை கிருஷ்ணன் சுலபமாகப் பிடித்து தனது அங்கவஸ்திரத்தின் நுனியில் முடிந்து கொண்டார்.

	பொழுது புலர்ந்தவுடன் பலராமனும் சாத்யகியும் விழித்தெழுந்தனர். இரவில் எதுவுமே நடக்காததுபோல் கிருஷ்ணன் அமைதியாக, ஓய்வாக இருப்பதைப் பார்த்தவுடன் பலராமனுக்கும் சாத்யகிக்கும் வியப்பு ஏற்பட்டது. இரவில் பிரம்மராட்ஷசன் வந்திருப்பானே என்று அவர்கள் கேட்டதும், “ஆமாம், வந்தான், இப்போது அவனை எனது இந்த அங்கவஸ்திரத்தின் நுனியில் முடிச்சு போட்டு வைத்துள்ளேன். முடிச்சுக்குள், அவன் புழுவாகச் சுருண்டு கிடக்கிறான்” என்று கிருஷ்ணன் பதில் அளித்தார்.

	சுயவலிமையின் அடிப்படையிலான உன்னத, உயர்ந்த நம்பிக்கைதான் மன அமைதிக்குத் தோற்றுவாய் ஆகும். கோபமும் ஆவேசமும், அமைதியாக, நிதானமாக முடிவெடுக்கும் ஆற்றலையும் உறுதியான செயலையும் பங்கப்படுத்திவிடும்.

	

	பேராசை, பெருநஷ்டம்

	ஒருமுறை, ஒரு பிச்சைக்காரன் முன், செல்வத்துக்கு அதிபதியான லட்சுமிதேவி பிரசன்னமானார்; அவனுக்கு ஆசி வழங்கினாள். ‘உனக்கு எவ்வளவு பொன் வேண்டுமானாலும் கேள், தருகிறேன். ஆனால், ஒரேயொரு நிபந்தனை. பொன், தரையில் விழுந்துவிட்டால் அது தூசியாகி விடும்’ என்று லட்சுமிதேவி சொன்னாள்.

	பிச்சைக்காரன்தான் வைத்திருந்த பையை இரண்டு கரங்களாலும் விரித்துப் பிடித்தான். பை நிரம்பும்வரை லட்சுமிதேவி பொன்மழை பொழிந்தாள். இது, அவனுக்கு பல தலைமுறைகளுக்கு போதும். ஆனால் அவனது பேராசை இன்னும் அதிக தங்கத்தை சேகரித்துக்கொள்ளத் தூண்டியது. இன்னும் கைநிறைய பொன்மழை பொழிக என்று லட்சுமி தேவியை அவன் வேண்டினான். அவன் ஆசைப்பட்டபடி லட்சுமி தேவியும் பொன்மழை பொழிந்துவிட்டு உடனே மறைந்துவிட்டாள்.

	அதிகத் தங்கத்தைத் தாங்க முடியாத பை கிழிந்துவிட்டது. அதிலிருந்த தங்கம் முழுவதும் தரையில் கொட்டியது. அது உடனே தூசியாக மாறிவிட்டது. பேராசை பெருநஷ்டமாகிவிட்டது. கடவுளின் ஆசியைப் பெற்றாலும்கூட, தகுதியும் வலிமையும் உணராமல் செயல்பட்டால், அதனால் நற்பலன் பெறமுடியாமல் போய்விடும்.

	

	மக்களின் நம்பிக்கை

	டாக்டர் பி.எஸ். மூஞ்சேயின் நூறாவது ஆண்டு பிறந்தநாள் விழாவை சிறப்பாகக் கொண்டாட முடிவு செய்யப்பட்டது. இதற்காக நாகபுரியில் விழாக்குழு அமைக்கப்பட்டது. விழாவைக் கொண்டாட, நிதி திரட்ட யார்யார் எல்லாம் கையெழுத்திட்டு வேண்டுகோள் விடுப்பது என்பது தொடர்பாக கேள்வி எழுந்தது, விவாதமும் நடந்தது, அதன்பிறகு முடிவு செய்யப்பட்டது. பல்வேறு நிலைகளில் பரிசீலனை செய்தபிறகு ஏழுபெயர்கள் இறுதியாக தேர்வு செய்யப்பட்டன. இந்த எழுவரில் ராஜாஜியும் ஒருவர் ஆவார்.

	ராஜாஜியின் ஒப்புதலைப்பெற அவரை நேரில் சென்று சந்திக்குமாறு சென்னை சங்கசாலக்கை நான் கேட்டுக்கொண்டேன். நிதிதிரட்ட வேண்டுகோள் விடுப்பதில் கையெழுத்திடுவதில்லை என்றுதான் முடிவு செய்துள்ளதாக சென்னை சங்கசலாக்கிடம் ராஜாஜி கூறினார். ஏனெனில் இது தொடர்பாக தனக்கு ஏற்பட்ட அனுபவங்கள் கசப்பானவை என்பதையும் ராஜாஜி தெரிவித்தார்.

	ராஜாஜிக்கு நான் எழுதிய கடிதத்தை அவரிடம் சென்னை சங்கசாலக் கொடுத்தார். அதை வாசித்த ராஜாஜி, ‘ஓ, கோல்வல்கர் இக்குழுவில் இடம்பெற்றுள்ளாரா? அப்படியானால், எனக்கு எந்த ஆட்சேபமும் இல்லை, குறிப்பிட்ட நோக்கத்துக்காக மட்டுமே பயன்படுத்தப்படும் என்பதில் எனக்கு சந்தேகமே கிடையாது’ என்று கூறியதுடன் அந்த வேண்டுகோளிலும் அவர் கையெழுத்திட்டார்.

	நம்மீது மக்கள் நம்பிக்கை வைத்துள்ளார்கள். இந்த நம்பிக்கையை பெறுவது எளிதல்ல. அதைவிட முக்கியம், இந்த நம்பிக்கையைத் தக்கவைத்துக்கொள்வது.

	

	விவேகானந்தர் கண்ட பாரதம்

	சுவாமி விவேகானந்தர் அமெரிக்கா, இங்கிலாந்து உள்ளிட்ட மேற்கத்திய நாடுகளில் சுற்றுப்பயணம் செய்தார். பயணம் முடிந்து பாரதத்திற்குக் கிளம்ப அவர் தயாரானார். அப்போது இங்கிலாந்தில் அவரிடம், ‘அமெரிக்கா, இங்கிலாந்து போன்ற நாடுகளையெல்லாம் நீங்கள் சுற்றிப் பார்த்துள்ளீர்கள். இப்போது, உங்கள் தாயகமான பாரதத்தைப் பற்றி என்ன நினைக்கிறீர்கள்?’ என்று கேட்கப்பட்டது.

	அதற்கு, அவர் ‘முன்பும் நான் பாரதத்தை நேசித்தேன். ஆனால் இப்போது, பாரதத்தின் ஒவ்வொரு புழுதித் துகள்களும்கூட மிகவும் புனிதமானதென நான் உணர்வு பூர்வமாக உணர்கிறேன். அது எனது புனிதயாத்திரைக்கான தலமென மனப்பூர்வமாக நினைக்கிறேன்’ என்று பதில் அளித்தார்.

	மேற்கத்திய சுற்றுப்பயணத்தை வெற்றிகரமாக முடித்துக்கொண்டு சுவாமி விவேகானந்தர் தாயகத்திற்குத் திரும்பியபோது ஓர் உருக்கமான, உன்னதமான நிகழ்வு நடைபெற்றது. மகாபுருஷருக்கு மகத்தான வரவேற்பு அளிக்க ஏராளமானோர் துறைமுகத்தில் குழுமியிருந்தனர். சுவாமிஜி, கப்பலில் இருந்து இறங்கி தெற்குக்கரையில் கால்பதித்தவுடன் எழுந்த கரகோஷத்தால் விண்ணும் அதிர்ந்தது.

	சுவாமிஜி தரையில் விழுந்து வணங்கினார். மண்துகளை எடுத்து உடல் முழுவதும் தெளித்துக்கொண்டார். சுவாமிஜி ஏன் இப்படி செய்கிறார் என்பது பலருக்கு புரியவில்லை. இதுகுறித்து சுவாமிஜியிடமே அவர்கள் கேட்டனர். அதற்கு சுவாமிஜி, ‘எனது உடல், போக பூமியான மேற்கத்திய நாடுகளில் நெடுங்காலம் இருந்துள்ளது. அதனால் அது மாசுற்றுள்ளது. எனவேதான் இங்கே திரும்பியவுடன், இப்புனிதமண்ணின் புழுதியைத் தெளித்து என்னை நான் தூய்மைபடுத்திக் கொள்கிறேன்’ என்று பதில் அளித்தார்.

	நமது தாயகம் எவ்வளவு மகத்தானது என்பதை சுவாமிஜியைப் போன்ற பாரதத்தின் புண்ணிய புதல்வர்கள் நிலைநாட்டியுள்ளனர். இவ்வுணர்வு எல்லா தரப்பு மக்களிடமும் பரவியுள்ளது.

	

	ராமகிருஷ்ணர் நரேந்திரன் முதல் சந்திப்பு

	நரேந்திரன் (பின்னாளில், விவேகானந்தர் என உலகப்புகழ் பெற்றவர்) கல்லூரியில் படித்துவந்தபோது இளமைத் துடிப்பும் தத்துவநாட்டமும்கொண்ட மாணவராகத் திகழ்ந்தார். எந்த தத்துவம் மேலானது? மகத்தானது கிழக்கின் கொடையா, அல்லது மேற்கின் அளிப்பா? என்ற குழப்பம் அவருள் எழுந்தது. அவரது ஆன்மிகத் தேடலுக்கு யாராலும் சரியான பதிலைத் தரமுடியவில்லை. பல ஞானிகளையும் யோகிகளையும் அவர் சந்தித்தார். ஆனால் அவரது ஆன்மிக தாகத்தை யாராலும் தணிக்க முடியவில்லை.

	தட்சிணேஸ்வரத்தில் ராமகிருஷ்ண பரமஹம்ஸர் என்ற மகான் இருப்பதைக் கேள்விப்பட்ட நரேந்திரன், அக்கோவிலுக்குச் சென்றார். அவரிடம் ‘நீங்கள் கடவுளைப் பார்த்திருக்கிறீர்களா?’ என்று நேரடியாக நரேந்திரன் கேட்டார். இக்கேள்வியை அவர் இதற்குமுன் பலரிடம் கேட்டுள்ளார். ஆனால் நரேந்திரனின் உள்ளத்தில் நற்பதிவை ஏற்படுத்திக்காட்டிய அளவுக்கு உறுதியான பதிலை இதுவரை யாரும் சொன்னதில்லை.

	ராமகிருஷ்ண பரமஹம்சர் நொடிப்பொழுதும் தயங்காமல், தாமதிக்காமல், உடனே பதில் அளித்தார். ‘ஆம்; நான் கடவுளைப் பார்த்திருக்கிறேன். நான் உன்னைக் காண்பதைப்போல, இதைவிடவும் நெருக்கமாக, கடவுளை கண்டுள்ளேன். உனக்கும் என்னால் கடவுளைக் காட்ட முடியும்’ என்று ராமகிருஷ்ண பரமஹம்சர் சொன்னதைக் கேட்ட நரேந்திரன் அப்படியே அதிர்ந்துவிட்டார். ராமகிருஷ்ண பரமஹம்சர் சொன்னதைச் செய்து காட்டியவுடன் மகிழ்ச்சிகரமான அதிர்வில் ஆழ்ந்திருந்த நரேந்திரனின் மனம் மலர்ந்தது.

	இறைவனை தரிசித்துள்ள ஞானிகள் எண்ணற்றோர், இப்புண்ணிய பூமிக்கு பெருமை சேர்த்துள்ளனர். இறையருளால் ஞானசித்தியுற்ற மகான்களால் இத்திவ்விய தேசம், வையகத்திலேயே முதன்மையானதென புகழ்பெற்றது. இதுவே தர்மபூமியும் மோட்ச பூமியுமாகும்.

	

	வேரூன்றியுள்ள கலாசாரம்

	வாழ்க்கைப் பிரச்சினைகளை உலகாயதக் கண்ணோட்டத்திலேயே பார்க்கக்கூடியவர், பண்டிட் ஜவஹர்லால் நேரு. கடவுள், மதம், ஆன்மா, ஆன்ம ஈடேற்றம் போன்றவற்றை அர்த்தமற்றதாகவே அவர் கருதினார்.

	துரதிர்ஷ்டவசமாக அவரது மனைவி நோய்வாய்ப்பட்டார். அவரது உடல்நிலை மோசமானது. மருத்துவ சிகிச்சைக்காக அவர் வெளிநாட்டுக்கு கொண்டு செல்லப்பட்டார். சிகிச்சை பலனளிக்கத் தவறிவிட்டது. அவரது உயிர் அங்கேயே பிரிந்துவிட்டது. அவரது உடல் புதைக்கப்படவில்லை, நம் வழக்கப்படி தகனம் செய்யப்பட்டது. உடலை எரித்த சாம்பல், நேருவிடம் கொடுக்கப்பட்டது. இது வெறும் சாம்பல்தான்; இதை வயலில் உரமாகத் தூவலாம்; இதற்கு வேறு எந்த மதிப்புமில்லை என்பதுதான் நாத்திகர் ஒருவரின் கருத்தாக இருக்கமுடியும்.

	நேருவின் மனத்தில் கடும் போராட்டம் நடந்தது. நாத்திக கருத்துக்கும் பரம்பரை பரம்பரையாக இரத்த ஓட்டத்திலேயே கலந்துள்ள இந்துத்துவ நிலைப்பாட்டுக்கும் இடையே நடைபெற்ற போராட்டத்தில், கடைசியில் வெற்றிபெற்றது இந்துத்துவ உணர்வுதான். மனைவியின் சாம்பலைக் கொண்டுவந்து கங்கையில் கரைக்க வேண்டும் என்ற முடிவுக்கே அவரால் வரமுடிந்தது. அஸ்தி, பாரதத்துக்கு கொண்டுவரப்பட்டது. கங்கை, யமுனை, சரஸ்வதி ஆகிய மூன்று புனித நதிகளும் சங்கமிக்கும் பிரயாகையில் கரைக்கப்பட்டது.

	‘எனது அறிவு, நவீன கல்வி மற்றும் பயிற்சி ஆகியவையெல்லாம் எதிர்ப்பொலி எழுப்பிய வேளையில், என்னவென்று விளக்கிக்கூற முடியாத என் ஆழ்மன உணர்வு, திரிவேணி சங்கமத்தில் அஸ்தியைக் கரைக்க வைத்துவிட்டது’ என்று இதுகுறித்து நேருவே பிறகு கூறியுள்ளார்.

	இதுதான் ‘சம்ஸ்காரம்’ எனப்படும் பண்பாட்டுப் பதிவாகும். இது இப்படிப்பட்டது என்ற வரையறைக்குள் அடங்காத நமது பண்பாடு, நம் வாழ்க்கையின் எல்லா நிலைகளிலும் அழிக்கமுடியாத முத்திரையைப் பதித்துள்ளது.

	

	மங்கையரெல்லாம் மாதாக்களே!

	காந்திஜி சுட்டுக்கொல்லப்பட்டதையடுத்து நாட்டில் கொந்தளிப்பான சூழ்நிலை ஏற்பட்டது. தேசவிரோதிகளும் சமூகவிரோத சக்திகளும் அப்பாவிகளைக் கொலை செய்தல், கொள்ளையடித்தல் மற்றும் சூறையாடலில் ஈடுபட்டன.

	ஒரு வீட்டை ஒரு கொலைகாரக் கும்பல் தாக்கியது. அந்த வீட்டில் ஒரேயொரு பெண் மட்டுமே இருந்தார். பயம் அதிகமாக, அப்பெண் சற்றே கதவைத் திறந்தார். கும்பலைச் சேர்ந்தவர்கள் உள்ளே எட்டிப் பார்த்தனர். அவர்கள் ரவுடிகளாக இருந்தபோதிலும், ஒரு பெண் தனியாக இருப்பதைப் பார்த்தவுடன் பரிவுகாட்டத் தொடங்கிவிட்டனர்.

	மனைவியைத் தவிர மற்ற பெண்களையெல்லாம் தாயாகவே மதிக்கவேண்டும் என்று காலங்காலமாகச் சொல்லி உள்ளத்தில் பதியவைக்கப்பட்ட பண்பாட்டுணர்வு, அவர்களது இரத்தத்திலும் கலந்தேயிருக்கிறது. அவர்கள் அப்பெண்ணை மரியாதையுடன் நடத்தினார்கள். “வீட்டைக் கொளுத்தவும் பொருட்களைக் கொள்ளையடிக்கவும் வந்தவர்கள்தான் நாங்கள்; இருப்பினும் நீங்கள் பத்திரமாக வெளியேறி பாதுகாப்பான இடத்துக்குச் செல்ல நாங்கள் உதவுகிறோம்” என்று அப்பெண்ணிடம் அவர்கள் கூறினார்கள். அப்பெண் பாதுகாப்பான இடத்துக்குச் செல்ல அவர்களில் இருவர் பாதுகாவலர்களாகச் சென்றனர்.

	கடந்த ஆயிரமாண்டுக்கும் மேலாக நடைபெற்ற அந்நியர்களின் ஆட்சி நம் பண்பாட்டை அரித்துள்ள போதிலும், ஒழுக்கக் குறைவு அதிகரித்துள்ள போதிலும், சாதாரண மக்களிடம் பண்பாடு சிதையாமலேயே உள்ளது. நமது கலாசாரம் தனித்துவம்மிக்கது. தூய்மையானது, நுண்ணியது. இதுதான் நம் நெஞ்சை ஈரமாக வைத்திருக்கிறது. நாம் யார் என்பதற்கான ஆழ்ந்த அர்த்தத்தை அளிப்பதும் இப்பண்பாடே.

	

	வீரத்தாய்

	மகாபாரதத்தில் ஒரு சம்பவம் வெகுஅழகாக, சுவாரஸ்யமாக சொல்லப்பட்டுள்ளது. விதுலா என்ற ராணி, சஞ்சய் என்ற தனது மகனை போர்க்களத்துக்கு அனுப்பி வைத்தார். ஆனால் பயந்து நடுங்கிய சஞ்சய், எதிரிகளிடம் புறமுதுகு காட்டி, பின்னங்கால் பிடரியில்பட அதிவேகமாக ஓடி தலைநகருக்குத் திரும்பிவிட்டான்.

	கோழையாக ஓடிவந்த மகனைக்கண்ட ராணியின் மனம் கொதித்தது. கோட்டைக் கதவை உடனே மூடுமாறு அவர் உத்தரவு பிறப்பித்தார். கோட்டைக்கு வெளியே மகனை நிறுத்திவைத்து வார்த்தைகளால் சவுக்கடி கொடுத்தார், ராணி விதுலா.

	தாய்க்கும் மகனுக்குமிடையே ந டைபெற்ற சொற்போரே விதுலா-சஞ்சய் உரையாடல் என்ற பெயரில் உள்ளது. ஒரு வீரன் போர்க்களத்தில் எப்படி நடந்து கொள்ளவேண்டும் என்று ராணி விதுலா எடுத்துரைப்பது, அபாரமாகவுள்ளது.

	போர்களத்துக்குச் சென்று, எதிரிகளைப் பந்தாடி வென்று, வாகைசூடி வா என்று மகனுக்கு ராணி விதுலா உத்தரவிட்டாள். சஞ்சய் புத்தெழுச்சியுடன் போர்க்களத்துக்குப் பாய்ந்து சென்றான்; பராக்கிரமத்தை வெளிப்படுத்தினான்; பகைவர்களை வென்றான்; வாகை சூடிவந்த மகனைப் பாசமுடன் தழுவிய தாய், உன்னை எனது மகன் என்று சொல்லிக்கொள்வதில் நான் பெருமிதம் அடைகிறேன் என்று பாராட்டினார்.

	நாடு இன்று உள்ள ஆபத்தான சூழ்நிலையில், நம் குழந்தைகளுக்கு நாம் எப்படிப்பட்ட பயிற்சியைத் தருகிறோம்?

	

	தன்வயமாதல்

	பண்டிட் நேரு, ‘சம்ஸ்க்ருதி கே சார் அத்யாய்’ (பண்பாட்டின் நான்கு அத்யாயங்கள்) என்ற இந்தி புத்தகத்துக்குதான் எழுதியுள்ள முன்னுரையில் இந்து காலாசாரம் (அவர் அதை பாரத கலாசாரம் என்றே குறிப்பிடுகிறார்) எவ்வளவு மகத்தானது என்பதைக் குறிப்பிட்டுள்ளதுடன் அதன்மீது தனக்குள்ள ஆழ்ந்த பற்றுதலையும் வெளிப்படுத்தியுள்ளார். மேலும், அது மாறுபடியும் தொன்மைமிக்க சக்தியான தன்வயப்படுத்தும் தன்மையுடன் விளங்கவேண்டும் என்ற தனது தீவிரமான விருப்பத்தையும் அவர் புலப்படுத்தியுள்ளார்.

	கலாசார வரலாறு இரண்டு கட்டங்களைக்கொண்டது என்று அவர் குறிப்பிட்டுள்ளார். ஹூணர்கள், சகர்கஸ் போன்ற வெளிநாட்டு இனத்தினர் ஆக்கிரமிப்பாளர்களாகப் புகுந்து தங்களது மூலக் கலாசாரத்தை விட்டுவிட்டு தங்களை ராஜபுத்திரர்கள் என்று அழைத்துக்கொண்டது முதல் கட்டமாகும் என்று அவர் எழுதியுள்ளார். அவர்களை நமது கலாசாரம் மகிழ்ச்சியுடன் இயல்பாக ஏற்றுக்கொண்டது. நம்மிடம் துணிவு, வலிமை, தன்வயப்படுத்தும் திறன் எல்லாம் இருந்ததால், நம் தேசிய வாழ்க்கையின் மகத்தான கலாசார நீரோட்டத்தில் அவர்களும் ஈர்க்கப்பட்டு, கிரகிக்கப்பட்டுவிட்டனர். அவர்களிடமிருந்த நல்லியல்புகளை நாமும் அகவயப்படுத்திக் கொண்டோம்.

	அடுத்து இரண்டாவது கட்டம் ஆரம்பமானதாக அவர் குறிப்பிட்டுள்ளார். கொடூரம் மிக்க ஆக்கிரமிப்பாளர்கள் நிலப்பரப்பை கைப்பற்றினார்கள். அவர்களுடன் மக்கள் இரண்டறக் கலக்கவில்லை. யார், யார் எவ்வளவு தூரம் அருகிலோ அல்லது தொலைவிலோ இருக்கவேண்டும் என்பவையெல்லாம் சமூக விதிமுறைகளாக உருவாக்கப்பட்டன. சமுதாய அமைப்பு சார்ந்த கட்டுப்பாடுகளுக்கு பின்னால் பதுங்கி கொண்டனர். இதனால் குறுகிய மனம்படைத்தவர்களாகி மற்றவர்களிடமிருந்து விலகியே இருந்தனர். இறுதியாக, இந்த விலகல் மனோபாவம் கைவிடப்படவேண்டும், பழமையான ஏற்புமை மீண்டும் புதுப்பிக்கப்படவேண்டும் என்று அவர் குறிப்பிட்டுள்ளார்.

	நேருஜி குறிப்பிட்டுள்ள இரண்டு கட்டங்கள் மட்டுமின்றி வேதனையான மற்றொரு அம்சமும் உள்ளது. இந்து கலாசாரத்தின் மீது ஆழ்ந்த பற்றுண்டு என்று சொல்லிக்கொண்டவர்கள்கூட, வெளிநாட்டு சக்தியின் கெடுபிடியைச் சமாளிக்க முடியாமல், ஆக்கிரமிப்பாளர்களை சரண் அடைந்தால்தான் தங்களுக்குப் பாதுகாப்பு என்று எண்ணி அவர்களது பழக்கவழக்கங்களையும் பாவனைகளையும் ஏற்றுக்கொண்டு அவர்களின் காலடியில் சரணடைந்துவிட்டார்கள். இது கடந்த காலத்தில் நிகழ்ந்துள்ளது. ஐம்பது அல்லது அறுபது ஆண்டுகளுக்குமுன், ஹைதராபாத்தைச் சேர்ந்த ஓர் இந்து வஜீர், தீவிரபக்திகொண்ட முஸ்லிமைப்போல தினந்தோறும் ஐந்து முறை ‘நமாஸ்’ செய்தார். இதுதான் சரணாகதி.

	முதல்கட்டம் தன்வயவாதம் ஆகும். இரண்டாம் கட்டம் குறுகிய வாதம் ஆகும். இறுதியாக சொல்லப்பட்டது சரணாகதி வாதம் ஆகும்.

	

	நாயான ஆடு

	ஒர் ஏழை அந்தணர், தனது கரங்களில் ஓர் ஆட்டுக்குட்டியை ஏந்திக்கொண்டு சென்றார். அதை அவரிடம் இருந்து தந்திரமாக அபகரிக்க மூன்று திருடர்கள் திட்டமிட்டனர்.

	‘பக்திமிக்க அந்தணர், கரங்களில் நாயைத் தூக்கிச் செல்வதா?’ என்று முதலாவது திருடன் கேட்டான். இதைப் பொருட்படுத்தாமல் அந்தணர் தொடர்ந்து நடந்தார்.

	இடையில் குறுக்கிட்ட இரண்டாவது திருடனும் ‘நான்கு வேதங்கள் அறிந்த அந்தணர், கைகளில் நாயை எடுத்துச் செல்வதா?’ என்று கேட்டவுடன் அந்தணருக்கு சந்தேகம் வந்துவிட்டது.

	சற்றுநேரம் கழிந்தவுடன் எதிரே தென்பட்ட மூன்றாவது திருடனும், ‘அந்தனர், நாயை சுமந்து செல்வதா?’ என்று கேட்டவுடன் அந்தணர் நிலைகுலைந்து விட்டார். தூக்கிவைத்திருந்த ஆட்டுக்குட்டியை அவர் வீசியெறிந்துவிட்டார். அதைக் கைப்பற்றிய மூன்று திருடர்களும், பங்கிட்டுக் கொண்டனர்.

	இந்துக்கள்தான் தேசத்தின் ஆதாரம், அடிப்படை என்பதை மறக்கவைக்க சிலர் பொய்யை திரும்பத் திரும்பச் சொல்லி அதை மற்றவர்களை நம்பும்படி செய்ய தொடர்ந்து முயன்று வருகின்றனர். ஒரு பொய்யை திரும்பத் திரும்பச் சொன்னால் திடமனம் அற்றோர் தெளிவிழந்து விடுவார்கள்.

	

	தேசிய உணர்வு

	பாகிஸ்தான் ஆக்கிரமிப்பைத் தொடங்கியவுடன், ஆலோசனை நடத்துவதற்காக பல்வேறு அரசியல் கட்தித்தலைவர்களையும் நமது பிரதமர் அழைத்திருந்தார். எனக்கும் அழைப்பு விடுத்திருந்தார். அதையேற்று நானும் அக்கூட்டத்தில் கலந்துகொண்டேன்.

	கூட்டத்தில் பேசிய ஒரு தலைவர் ‘உங்கள் படை’ ‘உங்கள் படை’ என்றே திரும்பத் திரும்ப தனது பேச்சின்போது குறிப்பிட்டார். அவர் ‘உங்கள் படை’ என்று சொன்னபோதெல்லாம், ‘நமது படை’ என்று சொல்லுங்கள் என்று நான் யோசனை கூறினேன். ஆனால் அவர் முன்புபோலவே ‘உங்கள் படை’ என்று மறுபடியும் குறிப்பிட்டார். உடனே நான் குறுக்கிட்டு “என்ன பேசிக்கொண்டிருக்கிறீர்கள் என்பதை உணர்ந்துதான் பேசுகிறீர்களா? உங்கள் வார்த்தைக்கு என்ன பொருள் என்பதைப் புரிந்துகொண்டுதான் பேசுகிறீர்களா?” என்று கேள்வி கேட்டேன்.

	இக்குறுக்குக் கேள்வி அவரை உஷாராக்கிவிட்டது. அதன்பிறகு, அவர் தனது தவறைத் திருத்திக்கொண்டார். கூட்டத்தில் கலந்துகொண்டோரின் பேச்சும் பேசிய தோரணை மற்றும் தொனியும் திருப்திகரமாக இல்லை என்பதை என்னால் உணர்ந்துகொள்ள முடிந்தது. ஆக்கிரமிப்பாளரை விரட்டியடிக்கவேண்டும் என்பதுபற்றி மட்டுமே பொதுவான கருத்திணக்கம் காணப்பட்டது. மற்றபடி, விரிவான தளம் சார்ந்த கருத்தொற்றுமை காணப்படவில்லை. அவர்கள் குழுக்களின் பிரதிநிதிகளாக, இன்னும் சொல்லப்போனால் எதிரெதிர் முகாம்களின் பிரதிநிதிகளாகவே கூட்டத்தில் கலந்துகொண்டதைப் பார்க்க முடிந்தது.

	

	நாகரிகமும் அநாகரிகமும்

	சில ஆண்டுகளுக்கு முன், அமெரிக்கா செல்லும் வழியில் லண்டனில் பண்டிட் நேரு இறங்கினர். லண்டன் விமான நிலையத்திலேயே அவருக்குக் கறுப்புக்கொடி காட்ட நம் நாட்டினர் சிலர் விரைந்து சென்றனர். அவர்கள் வேறு கட்சியைச் சேர்ந்தவர்கள் என்பதால் இப்படி நடந்துகொண்டதாக விளக்கமும் அளிக்கப்பட்டது. வெளிநாட்டில் நமது பிரதமருக்கு எதிராக மேற்கொள்ளப்படும் இத்தகைய நடவடிக்கை, நமது தேசத்துக்கே அவமானம் என்பதை அவர்கள் மறந்துவிட்டனர்.

	இங்கிலாந்து நிகழ்வு ஒன்றை இவ்வேளையில் ஞாபகப்படுத்திக் கொள்வோம். இங்கிலாந்தில் தொழிலாளர் கட்சியின் ஆட்சி நடைபெற்றுக் கொண்டிருந்தபோது, வின்ஸ்டன் சர்ச்சில் எதிர்க்கட்சித் தலைவராக இருந்தார். அமெரிக்காவுக்குச் சென்ற சர்ச்சிலிடம் தொழிலாளர் கட்சி ஆட்சியின் செயல்பாடுகள் குறித்து சிலர் கேள்விக்கணைகள் தொடுத்தனர். “இங்கிலாந்தில் எவ்வளவோ வேறுபாடுகள் இருந்தாலும், வெளிநாட்டில் ஆளுங்கட்சி எதிர்க்கட்சி என்றெல்லாம் பேதம் பார்ப்பது கிடையாது; வெளிநாட்டில் அனைவரும் ஒன்றுதான்” என்று சர்ச்சில் பதில் அளித்தார்.

	இரண்டு உலகப்போர்களின் போதும் இங்கிலாந்து மக்கள் கடும் பாதிப்புக்கு இலக்கானார்கள். ஆனால் எந்த அரசியல் கட்சியும் சுய ஆதாயம் தேடுவதற்காக இதைப் பிரச்சினையாக்கவில்லை. அங்கு, தேசியம் எவ்வளவு ஆழமாக வேரூன்றியுள்ளது என்பதையே இது எடுத்துக்காட்டுகிறது.

	பல நூற்றாண்டுகளாகவே, வலுவான தேசபக்தி மரபு இங்கிலாந்தில் மேலோங்கியுள்ளது.

	

	தேச பக்தி

	இரண்டாவது உலகப் போரின்போது நடைபெற்ற ஒரு சம்பவம், படிப்பினைமிக்கது. ஒரு நபர் தேசத்துரோக காரியத்தில் ஈடுபட்டார். அவர், பிரபு அமெயின் மகனாவார். இந்தியாவுக்கான செயலாளராக, அப்போது செயல்பட்டுவந்தவர்தான் பிரபு அமெரி என்பது குறிப்பிடத்தக்கது. போரின்போது, ஜெர்மனிக்கு ஆதரவாக செயல்பட்டார் என்பதே பிரபு அமெரியின் மகன் மீதான குற்றச்சாட்டு ஆகும். போர் முடிவடைந்தபிறகு, இதில் தீர்ப்பு அளிக்கப்பட்டது. அவருக்கு மரணதண்டனை விதிக்கப்பட்டது.

	தனது மகனுக்கு அளிக்கப்பட்ட தண்டனையை குறைக்க, தனது உயர்ந்த பதவியைப் பயன்படுத்தலாம் என்பது குறித்து பிரபு அமெரி சிந்திக்கவில்லை. இது தொடர்பாக கருணைமனு அனுப்பவும் அவர் மறுத்துவிட்டார்.

	இறுதியில், மரண தண்டனை நிறைவேற்றப்பட்டது. அன்றைய தினம்கூட, தனது மகனின் முகத்தைப் பார்க்க பிரபு அமெரி மறுத்துவிட்டார்.

	“பரம்பரை பரம்பரையாக எங்கள் குடும்பத்தைச் சேர்ந்த மகத்தான தேசபக்தர்கள் நாட்டுக்கு சேவை செய்தனர். இப்படிப்பட்ட குடும்பத்தில் ஒரு தேசத்துரோகி பிறந்தது களங்கமே. தேசத்துரோகியின் முகத்தைப் பார்ப்பதே பாவம்” என்று பிரபு அமெரி உறுதிபடக் கூறிவிட்டார்.

	ஆனால் இங்கே, என்ன நடக்கிறது? தாஹிர் மற்றும் பிருதிவிராஜ் காலத்திலிருந்து பிரிட்டிஷார் காலம்வரை இங்கு தேசத்துரோகிகளுக்கு பஞ்சமில்லை. அது இப்போதும்கூட, குறையாமல் தொடர்ந்துகொண்டுதான் இருக்கிறது.

	

	வலிமை என்ற மொழி

	தங்களது தாயார் குந்தி தேவியுடன் பஞ்சபாண்டவர்கள் தங்களை யாரென வெளிப்படுத்தாமல் அஞ்ஞாதவாசம் செய்தபோது ஏகச்சக்ரபுரி என்ற இடத்துக்கு அவர்கள் வந்தனர். அந்த ஊர் பகாசுரனின் கட்டுப்பாட்டில் இருந்தது. ஊர் முழுவதையும் அழிக்க முற்பட்ட பகாசுரனை ஊர்மக்கள் கெஞ்சி வேண்டி அவனை தாஜா செய்தனர்.

	“அனைவரையும் இப்போதே கொன்று விடாதே. எங்களிடம் கொஞ்சம் கருணை காட்டு. இதற்கு பிரதிஉபசாரமாக, உனக்கு தினந்தோறும் ஒரு வண்டி நிறைய சோறு அனுப்பிவைக்கிறோம். அதை நீ சாப்பிடலாம். மேலும் பல உணவு வகைகளையும் சேர்த்து அனுப்புகிறோம். எல்லாவற்றையும் நீ உண்ணலாம். அதுமட்டுமல்லாமல் வண்டியில் பூட்டி அனுப்பப்படும் இரண்டு எருமைகளையும் வண்டியை ஓட்டிவருபவனையும் கொன்று சாப்பிடவும்” என்று வேண்டினர். இதற்கு பகாசுரனும் சம்மதித்தான். உடன்படிக்கையின் அம்சங்கள் குந்திதேவிக்கு தெரியவந்தவுடன், ஊர்மக்களுக்கு அவர் ஆறுதல் கூறினார். தனது ஐந்து புதல்வர்களில் ஒருவனான பீமனை அனுப்பி ராட்சஷனை தீர்த்துக் கட்டுவதாக குந்திதேவி சொன்னார். அதன்படி உணவு வண்டியை ஓட்டிக்கொண்டு பீமன் சென்றான்.

	‘ஏய், பகா நீ எங்கேயிருக்கிறாய்? உனக்கு நான் உணவு கொண்டு வந்துள்ளேன். இங்கே வா’ என்று பீமன் உரக்கக் கத்தினான். எருமைகளை வண்டியிலிருந்து விலக்கிய பீமன், தான் கொண்டு வந்த உணவை தானே ரசித்து புசிக்கத் தொடங்கினான்.

	தன்னை யாரும் பெயர் சொல்லிக் கூப்பிடத் துணியாத நிலையில் இவன், பெயரை உரக்கச் சொல்லி அழைத்ததுடன் கொண்டுவந்த உணவையும் சாப்பிடத் தொடங்கிவிட்டானே என்பதைப் பார்த்து பகாசுரன் அதிர்ச்சி அடைந்தான். இதுவரை பகாசுரனை யாரும் பெயர் சொல்லி அழைத்தது கிடையாது. வண்டிக்காரன் பணிவுடன் காத்துக் கொண்டிருப்பதுதான் வழக்கமாக இருந்து வந்துள்ளது.

	தனக்குக் கொண்டுவந்த உணவை வண்டிக்காரனே சாப்பிடுவதா என்ற ஆத்திரம் பகாசுரனுக்கு ஏற்பட்டது. பீமனை பகாசுரன் ஓங்கி அடித்தான். ஆனால் அதைப் பொருட்படுத்தாத பீமன், தொடர்ந்து சாப்பிட்டுக் கொண்டேயிருந்தான். ‘கொஞ்சம் பொறு, நான் சாப்பிட்டு முடிந்தவுடன் மற்றதை வைத்துக்கொள்ளலாம்’ என்று பீமன் சொன்னான். பீமன் சாப்பிட்டு முடித்தவுடன், பகாசுரனை நோக்கி “இப்போது வா; மோது; என்ன நடக்கிறது என்று பார்த்துவிடலாம். பல நாட்களாக அப்பாவி மக்களுக்கு தொல்லை கொடுத்துக் கொண்டிருக்கிறாய். கணக்கை முடிக்கும் காலம் நெருங்கிவிட்டது” என்று கூறினான்.

	பகாசுரனின் கதையை பீமன் எப்படி முடித்தான் என்பதையும் எப்படி கணக்கு தீர்த்தான் என்பதையும் நாம் நன்கறிவோம். அடுத்த நாள் காலையில் பகாசுரனின் சிதைந்த சடலம் ஊர் நுழைவு வாயிலில் கிடந்ததைக் கண்ட மக்கள் நிம்மதி அடைந்தனர்.

	இவை இரண்டுமே ஆக்கிரமிப்பாளரை எதிர்கொள்ளும் இரண்டு வழிகள்தான். இரண்டிலுமே ஆக்கிரமிப்பாளர் என்ற உணர்வும் பகை உணர்வும் இல்லாமல் போய்விடவில்லை. ஊர்மக்கள் பகாசுரனை தாஜா செய்தது ஒருவழிமுறை. பகாசுரனின் கணக்கை வீமன் முடித்தது மற்றொரு வழிமுறை.

	

	அஹிம்சை

	தீயவர்களை ஒழித்தால்தான் தர்மத்தை நிலைநாட்டமுடியும் என்று கிருஷ்ணபகவான் தெளிவாகவும் திடமாகவும் கூறியுள்ளார். அதை நிரூபித்தும் உள்ளார்.

	சண்டையைத் தவிர்க்க வேண்டும் என்பதற்காக தூதுபோகவும் அவர் முன்வந்தார். சமாதானத்தை நிலைநாட்ட அவர் பாடுபட்டார். ஆனால் தனது மகத்தான வலிமையை அவர் ஒருபோதும் குன்றவிட்டதில்லை.

	துரியோதனன் அவைக்கு தூது செல்ல கிருஷ்ணர் ஆயத்தமானபோது, யுதிஷ்டிரர் உள்ளத்தில் குழப்பம் ஏற்பட்டது; கவலையும் தோன்றியது. சமாதானத்தை நிலைநாட்ட தூதுசெல்லும் கிருஷ்ணருக்கு துரியோதனனால் ஏதேனும் ஆபத்து ஏற்படுமோ ஏன்ற சந்தேகம் தான் யுதிஷ்டிரரின் சஞ்சலத்துக்குக் காரணம்.

	துரியோதன் அல்லது அவனது சகாக்களினாலோ கிருஷ்ணரின் நலத்துக்கு ஊறு ஏற்படுமோ என்ற ஐயம் எழுந்துள்ளதை கிருஷ்ணரிடமே யுதிஷ்டிரர் தெரிவித்தார்.

	அதற்கு ‘துரியோதனனோ அல்லது அவனைச் சுற்றியுள்ள வேறு எவருமோ என்னை அழிக்க முயற்சி செய்தால் துரியோதனையும் அவனது கூட்டத்தையும் நிர்மூலமாக்கிவிடுவேன். போருக்கு அவசியமில்லாமல் போய்விடும். சுலபமாக உனக்கு ராஜ்யம் கிடைத்துவிடும்’ என்று கிருஷ்ணர் பதில் அளித்தார்.

	இதுதான் எதிரிகளைச் சந்திக்கும் சரியான அணுகுமுறையாகும். மரியாதைக்கு பங்கம் ஏற்படாத வகையில் பிரச்சினைக்கு சுமூகமாக தீர்வு காணமுடியும் என்ற நிலை காணப்பட்டால், பலப்பிரயோகம் தேவையற்றது. ஆனால், அதர்மம் மேலோங்கியுள்ளபோது வேறுவழி எதுவும் இல்லாத நிலையில் பலப்பிரயோகம் செய்வது அவசியமானதே. அநீதியையும் அவமானத்தையும் பொறுத்துக் கொண்டிருப்பது கோழைத்தனமானது, மடத்தனமானது. அநீதியாளர்களை ஒழிப்பதே சரியானது, நியாயமானது.

	

	உண்மையான தர்மம்

	பெண்ணைக் கொல்வது உண்மையான தர்மமல்ல. எதிரியை மறைந்திருந்து கொல்வதும் உண்மையான தர்மமல்ல. ஆனால் அரக்கி தாடகையை இராமன் கொன்றுள்ளார். மரத்துக்குப் பின்னால் ராமன் மறைந்திருந்து வாலியைக் கொன்றுள்ளார். இவையெல்லாம் சரியா என்றால் சரியே என்பதுதான் உண்மை.

	தீயவர்களை அழித்து தர்மத்தை நிலைநாட்டுவதே இராமனின் கடமை. அப்பாவிப் பெண்ணைக் கொல்வதுதான் பாவமே தவிர அரக்கியைக் கொல்வது பாவமல்ல.

	எதிரியின் தன்மையைப் பொறுத்து யுத்த வியூகமும் மாறுபடும். வாலியை ராமன் கொன்றதை இதன் அடிப்படையிலேயே எடுத்துக்கொள்ளவேண்டும்.

	கிருஷ்ணபகவானும் இவ்வாறு செயல்பட்டுள்ளார். கர்ணனின் தேர்ச்சக்கரம் சேற்றில் சிக்கிக்கொண்டது. அதை நிமிர்த்த, கர்ணன் தேரைவிட்டு இறங்கி சக்கரத்தைத் தாங்கித் தூக்கிக் கொண்டிருந்தபோது கர்ணனை நோக்கி அம்புவிடுக்குமாறு அர்ஜுனனுக்கு கிருஷ்ணர் கட்டளையிட்டார். ‘ஆயுதமற்ற, தேரற்ற எதிரி மீது அம்பு தொடுப்பது அதர்மம் இல்லையா?’ என்று அர்ஜுனனிடம் கர்ணன் வினவியபோது, அதற்கு கிருஷ்ணர் இடிமுழக்கமென பதிலுரைத்தார்:

	‘கர்ணா, இதுவரை நீ யுத்த தர்மங்களையெல்லாம் அனுசரித்து வந்துள்ளதைப் போல காட்டிக்கொள்வதில் எந்த பயனும் இல்லை. ஏனெனில் நீ யுத்த தர்மங்களை அனுசரித்தது கிடையாது. தர்மத்தைப் பற்றி நீ எங்களுக்கு உபதேசிக்க வேண்டியதில்லை. நிராயுதபாணியான சிறுவன் அபிமன்யுவை சுற்றிச்சூழ்ந்து சரமாரியாக தாக்குதல் நடத்திக் கொன்றீர்களே. அப்போது யுத்த தர்மம் எங்கே போனது? அரச சபையில் குலமகள் பாஞ்சாலியை பகிரங்கமாக அவமதித்தவர்களில் நீயும் ஒருவன்தானே, அப்போது தர்மம் எங்கே போனது? தர்மத்தைக் காப்பது மட்டுமே எனது கடமை. யுதிஷ்டிரரைக் காப்பதே எனது தர்மம்.’

	

	‘ஹம்பக்’

	ஒரு கல்லூரியில் படித்துவரும் விலங்கியல் பிரிவு மாணவர்கள் தங்களது பேராசிரியரிடம் ஒரு வேடிக்கை நிகழ்த்திக்காட்ட முடிவுசெய்தனர் பரிசோதனை கூடத்தில். ஒரு பிராணியின் கால்களை நீக்கிவிட்டு அதில் வேறொரு பிராணியின் கால்களை இணைத்தனர்.

	ஒட்டுப்போட்டு உருவாக்கப்பட்ட பிராணியை பேராசிரியரிடம் காட்டிய மாணவர்கள், ‘இது புதுவகையான உயிரினம்; இது என்ன என்று சொல்லமுடியுமா?’ என கேட்டனர். நுண்ணோக்கு மூலம் பேராசிரியர் கூர்ந்து நோக்கினார். அதன்பிறகு ‘இது ஹம்பக்’ என்று பதில் அளித்தார்.

	‘பக்’ என்றால் அது பூச்சியைக் சுட்டிக்காட்டும். ‘ஹம்பக்’ என்பது ஏமாற்றுவேலையைக் குறிக்கும். பூச்சிகளை சிதைத்து, புதிதாக ஒன்றை உருவாக்கியுள்ளதாக மாணவர்கள் சொன்னதை பேராசிரியர் தனக்கே உரிய பாணியில் விமர்சித்தார்.

	இப்போது தேசியமும் ஹம்பக்காக உள்ளது. குரங்கின் தலையும் காளையின் கால்களையும் யானையின் உடலையும் ஒன்று சேர்த்து புது விலங்கை உருவாக்க முற்படுவதைப்போல ‘ஹம்பக் தேசியம்’ உள்ளது.

	

	வலிமைமிக்க மதிப்பு

	நமது மாபெரும் தேசியக் கவிஞர் ரவீந்திரநாத் தாகூர், ஜப்பானுக்குச் சென்றார். பல்கலைக்கழக மாணவர்களுக்கு, இந்து தத்துவத்ததின் மகத்துவம் குறித்து அவர் பேருரையாற்ற ஏற்பாடு செய்யப்பட்டிருந்தது. ஆனால் அரங்கத்துக்குள் ஏராளமான வெற்று நாற்காலிகளே காட்சியளித்தன. பேராசிரியர்கள் சிலர் மட்டுமே அரங்கத்தில் அமர்ந்திருந்தனர்.

	மாபெரும் கவிஞரின் பேருரையைக் கேட்க வராமல் மாணவர்கள் இருக்கிறார்களே என்று மனம் நொந்த பேராசிரியர் ஒருவர், வெளியே நின்று கொண்டிருந்த மாணவர்களை அரங்கத்துக்கள் வந்து உரையைக் கேட்குமாறு வேண்டினார். ஆனால் உரையைக் கேட்க வரமுடியாதென மாணவர்கள் உறுதிபடக் கூறிவிட்டனர். ‘அடிமை நாட்டின் தத்துவத்தைக் கேட்க நாங்கள் விரும்பவில்லை’ என்று மாணவர்கள் ஒரே குரலில் தெரிவித்துவிட்டனர்.

	எவ்வளவுதான் உன்னதமாக இருந்தாலும், பலவீனமானவர்களின் தத்துவத்தைக் கேட்க உலகம் முன்வராது. வலிமை மிக்கவர்களுக்கே உலகம் வணக்கம் செலுத்துகிறது; ஆராதனை செய்கிறது.

	

	துப்பாக்கியல்ல, நெஞ்சுரமே

	நாகபுரியில் ஒரு சம்பவம் நடந்தது. அதை இந்து-முஸ்லிம் கலவரம் என்று மக்கள் கூறினார்கள். ஆனால் அது முஸ்லிம்கள் ஆரம்பித்த கலவரம். எப்போதும், முதலில் தாக்குபவர்கள் முஸ்லிம்களே. தாக்குதலுக்கு ஆட்படுபவர்கள், இந்துக்கள். நாகபுரியிலும் அதுதான் நடந்தது.

	கலவரத்தின்போது ஓர் இந்து தனது வீட்டின் மாடியில் இருந்தார். அவரிடம் துப்பாக்கியும் இருந்தது. அதில் தோட்டாக்களும் இருந்தன. சில முஸ்லிம் குண்டர்கள், அந்த வீட்டைத் தாக்கினார்கள். கதவுகள் இறுக்கமாக மூடப்பட்டிருந்ததால், குண்டர்களால் வீட்டுக்குள் நுழைய முடியவில்லை. ஒரு குண்டன் தனது கையில் கோடரியை ஏந்தியபடி இந்துவை மிரட்டினான்.

	துப்பாக்கியை நீ கீழே போடாவிட்டால் உன்னை வெட்டிக்கூறுபோட்டு விடுவோம்’ என்று குண்டன் அச்சுறுத்தியதைக் கேட்ட இந்துவுக்கு பயத்தால் நடுக்கம் ஏற்பட்டுவிட்டது. இந்து, துப்பாக்கியை நழுவவிட்டு விடுகிறார். எந்த துப்பாக்கியை அவர் கீழே போட்டாரோ, அதே துப்பாக்கியால்தான் அவர் சுட்டு வீழ்த்தப்பட்டார்.

	எனவேதான் சண்டைபோடுவது துப்பாக்கியல்ல, அதை இயக்குவது உறுதிபடைத்த நெஞ்சமே என்று சொல்லப்படுகிறது. அச்சமற்ற, உறுதி கொண்ட மனிதனே ஆயுதங்களைப் பிரயோகித்து தன்னைக் காத்துக் கொள்ளும் ஆற்றல் உடையவன் ஆவான். தனி மனிதனுக்குச் சொன்னது, தேசத்துக்கும் பொருந்தும்.

	

	வழிமுறையே முடிவல்ல

	புரோகிரஸ்டஸ் என்ற வழிப்பறிக் கொள்ளையனைப் பற்றி விசித்திரமான கதை கூறப்படுவதுண்டு. யாரைக் கொன்று அவரிடம் உள்ளதை அபகரிக்க வேண்டும் என் று கொள்ளையன் நினைக்கிறானோ, அவரை அவன் தனது காட்டுமாளிகைக்கு விருந்தினராக அழைத்துச் செல்வான்.

	படுக்கையறையில் உள்ள கட்டிலில் அவரை அவன் படுக்கச் சொல்வான். கட்டிலைவிட விருந்தாளியின் கால்கள் நீளமாக இருந்தால் அக்கால்களை கொள்ளையன் வெட்டித் துண்டிப்பான். இதுவே விருந்தாளிக்கு இறுதியாகிவிடும். கட்டிலைவிட விருந்தாளியின் கால்கள் குட்டையாக இருந்தால் அக்கால்களை கொள்ளையன் உடும்புப்பிடி பிடித்து இழுத்து நீட்டுவான். இதனால் விருந்தாளியின் மரணத்துக்கும் இதுவே காரணமாகிவிடும்.

	இதேபோல, நமது தலைவர்களும் தேசமெனும் உடலை அரசியல் படுக்கைக்கு சரியாக இருக்கத்தக்க வகையில் வெட்டிக்கொண்டும் இழுத்துக்கொண்டும் இருக்கிறார்கள். இதனால் தொன்மைமிக்க நமது சமூக வாழ்க்கை ஆபத்தின் பிடியில் சிக்கி திணறிக்கொண்டிருக்கிறது. நமது வழிபாட்டுக்குரிய தெய்வமாகிய பெருமைமிக்க ஆன்மிக மற்றும் கலாசாரப் பாரம்பரியம், நமது நெஞ்சங்களிலிருந்து விரட்டப்பட்டுவிட்டது. அந்த இடத்தில், மேற்கத்திய பொருள் நுகர்வியம் மற்றும் அரசியல் அமர்த்தப்பட்டுவிட்டது.

	

	ஆன்மா அற்ற தேகம்

	“நான் டெல்லிக்கு வந்தபோது, இந்தியாவுக்கு வந்துள்ளதாகவே எனக்கு உணர்வு ஏற்படவில்லை. அது லண்டன் அல்லது நியுயார்க்கின் மலிவான நகலாக உள்ளது. இதே நிலை தொடர்ந்து நீடித்தால் உங்கள் தேசத்துக்கு எதிர்காலம் இருக்காது. அது மற்றொரு நாட்டின் சார்பு தேசமாகவோ அல்லது அடிமை தேசமாகவோதான் இருக்கமுடியும்” என்று மேற்கத்திய கனவான் ஒருவர், ஒருமுறை சொன்னார்.

	நாம் எவ்வளவு வினோதமாக நடந்துகொள்கிறோம். ஓர் ஆங்கிலேயர் நம்மிடம் வந்தால் அவருடன் நாம் ஆங்கிலத்திலேயே உரையாடுகிறோம். நாம் லண்டனுக்குச் சென்றால் அங்கும் ஆங்கிலத்திலேயே பேசுகிறோம். நாம் சர்வதேசியவாதிகள் என்று தம்பட்டம் அடித்துக் கொள்கிறோம். இது, நம்மிடம் தேசிய சுயமரியாதை துளியும் இல்லை, மன அடிமைத்தனம் மாறவேயில்லை என்பதையே எடுத்துக்காட்டுகிறது.

	ரஷியாவுக்கான இந்தியத் தூதராக திருமதி. விஜயலட்சுமி பண்டிட் நியமிக்கப்பட்டார். அவர் ரஷ்யாவுக்குச் சென்றார். தூதர் நியமனம் தொடர்பான ஆவணத்தை அவர் சமர்ப்பித்தார். ஆனால் அதை ரஷ்யா ஏற்கமறுத்துவிட்டது. ஏனெனில் ஆவணம் நமது தேசிய மொழியான இந்தியில் இல்லாமல் அன்னிய மொழியான ஆங்கிலத்தில் இருந்தது. உடனே இந்தி நகல் சமர்ப்பிக்கப்பட்டது. அதையும் ரஷ்யா திருப்பி அனுப்பிவிட்டது. இந்தி ஆவணத்தில் பிழை இருந்ததே, அதற்கு காரணம். பிறகு, திருத்தம் செய்யப்பட்ட ஆவணம் சமர்ப்பிக்கப்பட்டது. அதை ரஷியா ஏற்றுக்கொண்டது. தேசியமொழி விஷயத்தில் நமது நிலைப்பாடு, இப்படி நகைப்புக்கிடமாக உள்ளது.

	

	நமது கல்வியின் விளைவு

	சில ஆண்டுகளுக்குமுன், டாக்டர் சதுர்வேதி என்பவர் ஜெர்மனிக்குச் சென்றார். இந்தோ - ஜெர்மன் சங்கம் விடுத்த அழைப்பின் பேரில் அவர் இவ்வாறு சென்றார்.

	ஐரோப்பிய பாணியில் ஆடையணிந்து சென்ற அவரைப் பார்த்தவுடன், நிகழ்ச்சி ஏற்பாட்டாளர்களுக்கு அதிர்ச்சி ஏற்பட்டது. கடுங்குளிரைத் தாங்கிக் கொள்வதற்காக இவ்வாறு அவர் ஆடை அணிந்து வந்திருக்கலாம் என நிகழ்ச்சி ஏற்பாட்டாளர்கள் தங்களைத் தேற்றிக் கொண்டனர்.

	அவர் வருகையையொட்டி வீதிகள் அலங்கரிக்கப்பட்டிருந்தன. நான்கு வேதங்களையும் குறிக்கும்வகையில் நான்கு வரவேற்பு வளைவுகள் அமைக்கப்பட்டிருந்தன. தனது பெயரிலேயே நான்கு வேதங்களைக் கொண்டுள்ள சதுர்வேதி வேதவித்தகராக இருப்பார், சம்ஸ்க்ருத ஞானக்கடலாக இருப்பார் என்றெல்லாம் நிகழ்ச்சி ஏற்பாட்டாளர்கள் நினைத்துக் கொண்டிருந்தனர். அவரை வரவேற்று, இந்தோ-ஜெர்மன் சங்கத்தின் செயலாளரான ஓர் இளம்பெண் தூய சம்ஸ்க்ருதத்தில் உரையாற்றினார். அடுத்து பேசியவரும், அழகும் அர்த்தமும் துள்ளும் வண்ணம் சம்ஸ்க்ருதத்தில் அபாரமாக உரையாற்றினார்.

	டாக்டர் சதுர்வேதி ஆங்கிலத்தில் சிறப்புரையாற்றினார். வரவேற்புரை நிகழ்த்தியவர் சொன்னதற்கும் சதுர்வேதி உரைக்கும் சம்பந்தமே இல்லாமல் இருந்தது.

	இறுதியில்தான் அவரது சாயம் முழுமையாக வெளுத்தது. அவருக்கு வேதஞானம் துளியும் கிடையாது; சம்ஸ்க்ருதத்தில் ஒரு வார்த்தைகூட தெரியாது. பூனைக்குட்டி, பையைவிட்டு வெளியே துள்ளிக்குதித்துவிட்டது. உண்மையை உணர்ந்து கொண்டவுடன், அவரது மற்ற நிகழ்ச்சிகளை விழா ஏற்பாட்டாளர்கள் ரத்து செய்துவிட்டனர். அவரை உடனே இந்தியாவுக்கு திருப்பி அனுப்பிவிட்டனர்.

	இதுதான், தாழ்வு ஏற்படுத்தக்கூடிய, முட்டாள்தனத்திலேயே மூழ்க வைக்கக்கூடிய அபத்தக்கல்வியின் விளைவாகும்.

	

	தாய்மதத்துக்குத் திருப்புவோம்

	ஒரு மகன், குடும்பத்தில் தனக்கு உரிமை உடைய சொத்தைப் பிரித்துக்கொண்டு தனியே சென்றான். ஊதாரித்தனமாக அவன் செலவு செய்ததால் சிறிது காலத்திலேயே பணம் முழுவதும் கரைந்து போய்விட்டது. அவன் மறுபடியும் பூர்வீக கிராமத்துக்குத் திரும்பி வந்தான். ஆனால் வீட்டுக்குள் நுழைய அவனுக்கு துணிவில்லை. ஊரின் ஒதுக்குப்புறத்தில் ஒரு மூலையில் அவன் வசித்து வந்தான்.

	வயோதிகத் தந்தை வயலுக்குச் செல்லும்போது, சற்று தொலைவில் வருத்தமுடன் நிற்கும் தனது மகனைப் பார்த்து விடுகிறார். தந்தையைப் பார்க்க முடியாத வேதனையால் அவமானத்தால் மகனின் தலைகுனிந்தே இருந்தது.

	‘மகனே இங்கே வா’ என்று அழைத்த தந்தை, அருகில் மகன் வந்தவுடன் பாசம் பொங்க தழுவிக் கொண்டார். “மகனே நீ திரும்பி வந்தது எனக்கு மிகுந்த மகிழ்ச்சி அளிக்கிறது” என்று பூரிப்புடன் தந்தை சொன்னார். அருகில் நின்ற மற்றொரு மகனைப் பார்த்து, “நீ உடனே வீட்டுக்குச் செல்; தடபுடலான விருந்துக்கு ஏற்பாடு செய்” என்று தந்தை கூறினார்.

	தந்தை சொன்னதை உள்ளத்தில் கிரகித்துக் கொள்ள முடியாத மகன் குழப்பத்தில் தவித்தான். தந்தையை நோக்கி, “அப்பா, நான் எப்போதும் உங்களுடனேயே இருக்கிறேன். விவசாயத்துக்கும் ஒத்தாசையாக இருந்து வருகிறேன். எனக்கு ஒரு நாளும் நீங்கள் சிறப்பு விருந்து அளிக்கவில்லையே. ஆனால் சொத்தைப் பிரித்து வாங்கிக்கொண்ட அவன் எல்லாவற்றையும் இழந்து வெறுங்கையுடன் திரும்பியுள்ளான். அவனுக்கு சிறப்பு விருந்து அளிக்கவேண்டும் என்று நீங்கள் சொல்கிறீர்கள். இது எனக்கு புரியவில்லை” என்று மகன் கூறினான்.

	“மகனே நீ சொன்னது எல்லாம் உண்மைதான். உனது சகோதரன் சொத்தைப் பிரித்து வாங்கிக்கொண்டு தொலைதூரம் சென்றான். அவன் இழந்துவிட்டேன் என்றுதான் எண்ணிக்கொண்டிருந்தேன். ஆனால் கடவுளின் கிருபையால், இழந்த மகன் மீண்டும் கிடைத்துவிட்டான். முன்பு எப்படி அவனை நேசித்தோமோ அப்படி இப்போதும் அவனை நேசிக்க வேண்டாமா? அவன் நம்மிடம் திரும்பி வந்ததை மகிழ்ச்சியுடன் கொண்டாட வேண்டாமா?” என்று மகனை நோக்கி தந்தை கேட்டார். இதனால் மகனுக்கு தெளிவுடன் மகிழ்ச்சியும் ஏற்பட்டது. இதேபோல நமது தாய்மதத்திலிருந்து சில நூற்றாண்டுகளுக்கு முன் ஏதோ சில காரணங்களின் அடிப்படையில் பிரித்து சென்றவர்களை மறுபடியும் நம்முடன் சேர்த்துக்கொண்டு அவர்கள் மீது நேசத்தையும் பாசத்தையும் பொழிந்து அனைவரும் மகிழ்ச்சியாக இருக்கவேண்டும்.

	

	சர்வதேசிய சித்திரம்

	ஒருமுறை நாசிக்கில் உள்ள ஒரு பள்ளிக்கூடத்துக்கு நான் சென்றேன். தாழ்வாரத்தில் உள்ள சுவர்களில் நூற்றுக்கணக்கான படங்கள் தொங்கவிடப்பட்டிருந்தன. ஆனால் அப்படங்கள் எல்லாம் ஐரோப்பாவிலும் மற்ற இடங்களிலும் நடைபெற்ற போர்கள் மற்றும் இதர நிகழ்வுகள் பற்றியவையே. நமது இதிகாசங்களிலிருந்தோ வரலாற்றிலிருந்தோ ஒரு படம் கூட இடம்பெறவில்லை.

	‘இப்படங்கள் நமது இளம் தலைமுறையினரிடம் சரியான உணர்வை எப்படி உருவாக்கும்?’ என்று தலைமை ஆசிரியரிடம் நான் கேட்டேன். மேலும், பானிபட், ஹால்டிகட் போன்ற நமது போர்க்கள நிகழ்வுகள் பற்றிய படங்களை மாட்டி வைக்கக் கூடாதா? என்றும் நான் கேட்டேன்.

	இதற்கு, ஒருவருக்கு தனது சொந்த நாட்டின் எல்லைகளுக்குள்ளேயே பார்வையை குறுக்கிக் கொள்ளும் குறுகிய மனோபாவம் இருக்கக்கூடாது என்று தலைமை ஆசிரியர் பதில் அளித்தார்.

	இப்படிப்பட்ட சர்வதேசியம் சார்ந்த வக்கிரக் கண்ணோட்டங்களும் இதர பொருத்தமற்ற பார்வைகளும் பிஞ்சு மனங்களில் உறுத்தலும் ஊறும் ஏற்படுத்தும். தேசியம் என்ற வலுவான அடித்தளமின்றி, மனித நேயம் மற்றும் சர்வதேசியம் குறித்துப் பேசுவது இரு முனைகளிலுமே இழப்பை ஏற்படுத்திவிடும்.

	

	பலவீனன் - பலசாலி நட்பு

	அதிபராக்கிரமசாலி ஒருவரும் வாமன ரூபம் உடைய பலவீனன் ஒருவரும் நட்புடன் பழகிவந்தனர். அவர்கள் எங்கு சென்றாலும் சேர்ந்தே போவார்கள். இருவரும் ஒருமுறை காட்டுக்குச் சென்றார்கள். அங்கே, கொள்ளையர்கள் கொள்ளையடித்த செல்வத்தைப் பங்குபோட்டுக் கொண்டிருந்ததைக் கண்டனர். பராக்கிரமசாலி பாய்ந்தார். பலவீனனும் பின்தொடர்ந்தார்.

	செல்வம் முழுவதும் பராக்கிரமசாலிக்கே கிடைத்தது. கொள்ளையர்களுடன் நடந்த கைகலப்பில் பலவீனனின் ஒருகை பறிபோய்விட்டது.

	மற்றொரு முறை இருவரும் நெடுந்தொலைவு பயணித்தனர். ஒரு கோட்டையை இருவரும் பார்த்தனர். அருகே சென்றனர். மக்களை சிறையில் அடைத்து காட்டு தர்பார் நடத்திக் கொண்டிருந்த கொடுங்கோலனை எதிர்த்து பராக்கிரமசாலி போராடினார். பலவீனனும் உதவினார். கொடுங்கோலன் வீழ்த்தப்பட்டார். மக்கள் விடுவிக்கப்பட்டனர். மக்கள் தங்கள் நன்றியைப் புலப்படுத்தும் வகையில் பராக்கிரமசாலியை மன்னராக அரியணையில் அமர்த்தினர். வேந்தராகிவிட்டார், பராக்கிரமசாலி. போரில், பலவீனனின் ஒரு கால் துண்டிக்கப்பட்டுவிட்டது. ஆனால் ஆதாயம் எதுவும் கிடைக்கவில்லை. எதிர்காலத்திலாவது தனக்கு அதிர்ஷ்டம் அடிக்காதா என்று பலவீனன் நம்பிக்கையுடன் வாழ்ந்து வந்தார். பலசாலியும் பலவீனனும் வனத்தின் வழியே பயணித்தபோது, இளவரசியை துஷ்டர்கள் சிலர் குதிரையில் கடத்திச் செல்வதைக் கண்டனர். வழிமறித்துப் போராடினர். துஷ்டர்கள் விரட்டியடிக்கப்பட்டனர். இளவரசியை அவரது தந்தையான ராஜாவிடம் ஒப்படைத்தனர். இளவரசியை பராக்கிரம சாலிக்கே மன்னர் மணம் செய்து கொடுத்தார். துஷ்டர்களோடு போராடியபோது பலவீனனின் ஒரு கண் சேதமாகிவிட்டது.

	மூன்று நிகழ்வுகளிலும் பலசாலிக்கு செல்வம், மகுடம், இளவரசி என ஆதாயத்துக்குமேல் ஆதாயம் வந்தது. ஆனால் பலவீனனுக்கோ ஒரு கை, ஒரு கால், ஒரு கண் பறிபோய்விட்டது.

	பராக்கிரமசாலியும் பலவீனனும் நட்பு வைத்துக்கொண்டால் அது பராக்கிரமசாலிக்கே ஆதாயமாக அமையும். இது தனி மனிதர்களுக்கு மட்டுமல்ல, நாடுகளுக்கும் பொருந்தும். பலம் மிக்க தேசம், ஆதாயத்தை குவிக்கும். பலம் குன்றிய தேசம் இருப்பதையும் இழக்கும்.

	

	சர்வதேச விபரீதம்

	ஒருமுறை நான் ரெயிலில் பயணித்தபோது, அதில் ஒரு இராணுவ அதிகாரியும் மற்றொரு மனிதரும் பிரயாணம் செய்தனர். அவர்கள் உருது மொழியில் உரையாடினார்கள். “நீங்கள் மிக அருமையாக, அற்புதமாக உருது பேசுகிறீர்கள்” என்று இராணுவ அதிகாரி சிலாகித்தார். அதற்கு அவர் “உண்மைதான். நான் பள்ளிக்கூடத்தில் உருது படித்தேன். ஆனால் இப்போது நான் முதுமை அடைந்துவிட்டபிறகு உருது மீதான பிரியம் மறைந்துவிட்டது” என்று பதில் கூறினார். ‘இதற்கு, என்ன காரணம்?’ என்று ராணுவ அதிகாரி கேட்டார். அதற்கு, “நான், உருது அல்லது பாரசீக மொழியைப் படிக்கும்போது அவர்களது இலக்கியம்தான் நினைவுக்கு வருகிறது. புல்புல், பாரசீகம், யூப்ரட்டீஸ், டைக்ரிஸ் என்பவையெல்லாம் ஞாபகத்துக்கு வருகின்றன. ஆனால் என் தேசத்தைப் பற்றிய உணர்வை இது ஊட்டுவதில்லை” என்று அவர் பதில் அளித்தார். உடனே ராணுவ அதிகாரி, “பிற்போக்காளராக, குறுகிய மனப்பான்மை உடையவராகவா நீங்கள் இருப்பது? காலம் எவ்வளவோ மாறிவிட்டது. எல்லைகளுக்குட்பட்ட தேசத்தைப் பற்றி மட்டுமே சிந்தித்துக் கொண்டிருப்பதை விட்டுவிடவேண்டும். தேசத்துக்கு அப்பாலும் நாம் சிந்திக்க வேண்டும். ஒட்டு மொத்த உலகம் குறித்து சிந்திக்கும் காலமிது” என்று கூறினார்.

	இப்படிப்பட்ட எண்ணப்போக்கு உடைய ராணுவ அதிகாரி போர்முனைக்குச் சென்றால், அவர் தனது நாட்டைக் காத்தே தீர வேண்டும் என்று வீரத்துடன் போரிடுவாரா? எந்த வேளையிலும் உலகக் கண்ணோட்டம் அவரிடமிருந்து விழித்தெழக்கூடும். ‘இது என்ன மோசடி? நான் எதற்காகப் போரிட வேண்டும்? எதிரி யார்? வெற்றி பெற்றால் என்ன கிடைக்கப் போகிறது? எதிர் முனையில் உள்ளவர்களும் நம்மைப் போன்ற மனிதர்கள் தானே என்றெல்லாம் அவரது மனம் அலைபாய்ந்தால் நமது கதி என்னவாகும்?’

	அழிவிலிருந்து நம்மைக் காப்பாற்றுமா? மேற்கண்ட இந்த உண்மையை உணர்ந்து கொள்ளாத நம் தேசத்தலைவர்கள், ராணுவத்தினரிடம் சர்வதேசியம் மற்றும் உலக சகோதரத்துவத்தின் நற்பயன்கள் குறித்து உபதேசித்து வருகிறார்கள்.

